
მოკლე მიმოხილვა  

 

სამოქალაქო თანასწორობისა და ინტეგრაციის სახელმწიფო პოლიტიკა მიზნად 

ისახავს საქართველოს ყველა მოქალაქისთვის, განურჩევლად ეთნიკური 

წარმომავლობისა, განვითარების თანაბარი შესაძლებლობების, საზოგადოებრივი 

და პოლიტიკური ცხოვრების ყველა სფეროში სრულფასოვანი მონაწილეობისთვის 

სათანადო პირობების შექმნას, კონსტიტუციური  და მაღალი საერთაშორისო 

სტანდარტების შესაბამისად. 

სამოქალაქო თანასწორობისა და ინტეგრაციის 2021-2030 წწ. სახელმწიფო 

სტრატეგიით განისაზღვრა პრიორიტეტული მიმართულებები და სამიზნე 

მაჩვენებლები, რაც ითვალისწინებს 2030 წლისთვის ეტაპობრივად, არსებითი 

ხელშესახები შედეგების მიღწევას.  

 

სტრატეგიის 2022 წლის სამოქმედო გეგმის შესრულების წლიური ანგარიშის 

დოკუმენტი   მომზადებულია შერიგებისა და სამოქალაქო თანასწორობის 

საკითხებში საქართველოს სახელმწიფო მინისტრის აპარატის  მიერ  სამოქალაქო 

თანასწორობისა და ინტეგრაციის სამთავრობო კომისიის წევრ უწყებებთან, ისევე 

როგორც სამიზნე რეგიონის სახელმწიფო რწმუნებულის ადმინისტრაციებთან და 

ადგილობრივ თვითმმართველობებთან მჭიდრო თანამშრომლობით 

საქართველოს მთავრობის მიერ დამტკიცებული „პოლიტიკის დოკუმენტების 

შემუშავების, მონიტორინგისა და შეფასების წესის დამტკიცების შესახებ“ 

დოკუმენტის შესაბამისად.   

  

წინამდებარე კონსოლიდირებული ანგარიშის დოკუმენტი განკუთვნილია, 

როგორც პასუხისმგებელი სახელმწიფო უწყებებისთვის, ისე ნებისმიერი 

დაინტერესებული პირისა და ორგანიზაციისათვის.   

 

დოკუმენტში ასახულია ინფორმაცია 2022 წლის კალენდარულ პერიოდში, 

სამოქმედო გეგმის შესაბამისად შესასრულებელი აქტივობების შესახებ, 

ინდიკატორებისა და სამოქმედო გეგმის განხორციელებაზე პასუხისმგებელი და 

პარტნიორი უწყებების მითითებით. 

 

ანგარიშის მიზანს წარმოადგენს, როგორც სამოქალაქო თანასწორობისა და 

ინტეგრაციის  2022 წლის სამოქმედო გეგმის შესრულებასთან დაკავშირებული 

პროგრესის გამოვლენა, ისე  სტრატეგიული ამოცანების შედეგის 

ინდიკატორებთან მიმართებით შესრულების გამოწვევების იდენტიფიცირება 

სტრატეგიით განსაზღვრული ხუთი პრიორიტეტული მიმართულების ფარგლებში.  

 

➢ სახელმწიფო ენა ინტეგრაციის მხარდასაჭერად;  

➢ ხარისხიან განათლებაზე ხელმისაწვდომობა;  

➢ თანასწორობა, სამოქალაქო და პოლიტიკური მონაწილეობა;   

➢ სოციალური და ეკონომიკური ინტეგრაცია;  

➢ კულტურათაშორისი დიალოგი.  

 

სამოქალაქო თანასწორობისა და ინტეგრაციის 2021-2030 წწ. სახელმწიფო 

სტრატეგიაში აღნიშნული პრიორიტეტების ფარგლებში განსაზღვრულია 9 მიზანი 

და შესაბამისი 21 ამოცანა, რომელთა შედეგების მიღწევის მიზნით 2021-2022 

წლების სამოქმედო გეგმაში წარმოდგენილი იყო 134 აქტივობა. ამასთან, უნდა 

აღინიშნოს, რომ საანგარიშო პერიოდში სამოქმედო გეგმის მიზნებისა და 

ამოცანების ფარგლებში განხორციელდა არაერთი მნიშვნელოვანი დამატებითი 

აქტივობა, რაც გეგმით არ იყო გათვალისწინებული. 

 

2021-2022 წწ. სამოქმედო გეგმით განსაზღვრული აქტივობების შესრულების 

შესახებ ინფორმაცია კლასიფიცირდება ხუთი კატეგორიის ფარგლებში. კერძოდ:    

 

➢ სრულად განხორციელდა - 103 აქტივობა  

➢ მეტწილად განხორციელდა - 10 აქტივობა  

➢ ნაწილობრივ განხორციელდა - 14 აქტივობა  

➢ გაუქმებულია -  7 აქტივობა (გადატანილია და/ან მოდიფიცირდა 2023-2024 წწ. 

სამოქმედო გეგმის შესაბამის აქტივობის სახით)  

➢ დამატებით განხორციელდა - 50-ზე მეტი აქტივობა.  

 

სტრატეგიული პრიორიტეტი 1. სახელმწიფო ენა ინტეგრაციის მხარდასაჭერად 

 

2021-2030 წლების სამოქალაქო თანასწორობისა და ინტეგრაციის სახელმწიფო 

სტრატეგია უპირველეს და ყველაზე მნიშვნელოვან პრიორიტეტად ეთნიკური 

უმცირესობებით მჭიდროდ დასახლებულ რეგიონებში სახელმწიფო ენის ცოდნის 

დონის გაუმჯობესებას განიხილავს - სახელმწიფო ენის სწავლების ხარისხის 

ამაღლების, მეთოდოლოგიის გაუმჯობესებისა და გეოგრაფიული 

ხელმისაწვდომობის გაფართოების კომპლექსური ღონისძიებების 

განხორციელების გზით, როგორც ფორმალურ, ისე არაფორმალურ განათლებაში 

(საბავშვო ბაღებში, სკოლებში, პროფესიულ და უმაღლეს სასწავლებლებში, ასევე 

ზრდასრულთა განათლება). 

სახელმწიფო ენის სწავლების მიმართულებით არსებითად მნიშვნელოვანია 

ეთნიკური უმცირესობების წარმომადგენელი მოქალაქეებისათვის ქართული ენის 

სწავლების დაწყება სკოლამდელი განათლების დონეზე. დაწყებულია შერჩეულ 

სკოლამდელ საგანმანათლებლო დაწესებულებებში ბილინგვური მეთოდით 

სწავლების პილოტირება, რომლის ანალიზისა და შეფასების საფუძველზე 

დაგეგმილია პროგრამის შესაძლებლობების განვითარება და განხორციელების 

არეალის შემდგომი გაფართოვება. ზოგადსაგანმანათლებლო დაწესებულებებში, 

მათ შორის არაქართულენოვან სკოლებსა და სექტორებზე (296 სკოლა/სექტორი, 

54 544 მოსწავლე) სახელმწიფო ენის სწავლება ეროვნული სასწავლო გეგმით 

დადგენილი სტანდარტების შესაბამისად მიმდინარეობს.  

 

სამოქალაქო თანასწორობისა და ინტეგრაციის სახელმწიფო პოლიტიკის 

ფარგლებში შექმნილი ახალი შესაძლებლობების შედეგად, ყოველწლიურად 

მატულობს ეთნიკური უმცირესობების წარმომადგენელთა მხრიდან ქართული ენის 

მაღალ დონეზე ცოდნის სურვილი და ქართულ სკოლებში/სექტორებზე სწავლის 

მსურველთა რაოდენობა. 

 

სახელმწიფო ენა, ასევე, ისწავლება პროფესიულ და უმაღლეს საგანმანათლებლო 

დაწესებულებებში (ე.წ. „1+4 საგანმანათლებლო პროგრამა“). მზარდი დინამიკით 

ხასიათდება ე.წ. „1+4 პროგრამის“ ბენეფიციართა რაოდენობა. აღნიშნული 

პროგრამის დაწყებიდან დღემდე სტუდენტების რაოდენობა 5-ჯერ არის 

გაზრდილი. ზრდასრულებისთვის, სსიპ ზურაბ ჟვანიას სახელობის სახელმწიფო 

ადმინისტრირების სკოლის შესაბამისი პროგრამებით, ქართული ენის შესწავლა 

ხელმისაწვდომია ნებისმიერი მსურველისთვის, როგორც ადმინისტრირების 

სკოლის 12 ცენტრში, ასევე საჯარო ორგანიზაციებში, სავალდებულო სამხედრო 

სამსახურში, რელიგიურ დაწესებულებებში, პენიტენციურ სისტემაში.   

დაინტერესებულ პირებს საშუალება აქვთ სახელმწიფო ენა შეისწავლონ 

საცხოვრებელ ადგილზეც,  მობილური ჯგუფების საშუალებით თუ დისტანციური 

სწავლების ფორმით. 

 

მნიშვნელოვანი პროგრესი აღინიშნება ენის შემსწავლელთა რაოდენობის ზრდის 

თვალსაზრისითაც. სსიპ ზურაბ ჟვანიას სახელობის სახელმწიფო 

ადმინისტრირების სკოლის შესაბამისი პროგრამით 2020 წელს 5000-ზე მეტმა 

ზრდასრულმა პირმა გაიუმჯობესა ქართული ენის კომპეტენცია. მნიშვნელოვანია, 

რომ ზრდასრულთა და არაფორმალურ განათლებაში სახელმწიფო ენის ცოდნის 

გაძლიერების მიზნით 2019 წლიდან 2022 წლის ჩათვლით სახელმწიფო ენის 

სწავლებისა და ინტეგრაციის პროგრამის ფარგლებში გადამზადდა ეთნიკური 

უმცირესობის 14 648 წარმომადგენელი. 

სტრატეგიული პრიორიტეტი 2.  ხარისხიან განათლებაზე ხელმისაწვდომობა 

 

სახელმწიფო ენის სწავლებისკენ მიმართული ძალისხმევის პარალელურად 

ქვეყანაში  სრულად რეალიზებული და დაცულია ეთნიკური უმცირესობების 

მშობლიურ ენაზე განათლების უფლება, როგორც სკოლამდელ დაწესებულებებში, 

ასევე მოქმედ 296 არაქართულენოვან სკოლასა და სექტორზე. ამავდროულად, 

სახელმწიფო დაფინანსებით მიმდინარეობს მცირერიცხოვანი ეთნიკური 

ჯგუფების ენების - ოსური, ასურული, ჩეჩნური, უდიური, ხუნძური -  სწავლება, რაც 

უკვე დანერგილ სხვა მრავალ მიდგომასთან ერთად, საერთაშორისო შეფასებებში 

აღიარებულია, როგორც ეთნიკური უმცირესობების უფლებების დაცვის ერთ-ერთი  

უნიკალური მექანიზმი. 

 

სკოლამდელი და ზოგადი განათლების ხელმისაწვდომობის გაზრდის და 

სასწავლო ინფრასტრუქტურის გაუმჯობესების მიზნით, ეთნიკური უმცირესობებით 

მჭიდროდ დასახლებულ სამივე რეგიონში 2021-2022 წლებში დასრულებული და 

მიმდინარე პროექტების ფარგლებში განხორციელდა 40-ზე მეტი სკოლის და 20-ზე 

მეტი საბავშვო ბაღის სამშენებლო-სარეაბილიტაციო სამუშაოები.  

 

პროფესიულ განათლებაზე ხელმისაწვდომობა არაქართულენოვანი 

ახალგაზრდებისთვის  მნიშვნელოვნად გაფართოვდა ქართულ ენაში მომზადების 

კურსის დანერგვის შედეგად, რომლის ფარგლებშიც პროფესიის შეძენის ინტერესი  

1000-ზე მეტმა ახალგაზრდამ გამოხატა. 2022 წელს კი, პროფესიულ 

სასწავლებლებში ჩარიცხულთა რაოდენობა 292-ია, რაც 2021 წელთან შედარებით 

18.5% -იან ზრდაზე მიუთითებს. ამასთან, ქვემო ქართლის, სამცხე-ჯავახეთის და 

კახეთის რეგიონების შერჩეული საჯარო სკოლების ბაზაზე „პროფესიული 

უნარების განვითარების პროგრამების“ ამოქმედებამ შექმნა საცხოვრებელ 

ადგილზე პროფესიული განათლების მიღება/გადამზადების დამატებითი, 

უნიკალური შესაძლებლობა ახალგაზრდებისთვის.   

 

უმაღლეს განათლებაზე ხელმისაწვდომობის გაზრდის მიზნით მოქმედ „1+4 

საგანმანათლებლო პროგრამაში“, 2022 წელს 1400-მდე სტუდენტი ჩაერთო (იხ. 

დიაგრამა 1). მიმდინარე საჭიროებებთან შესაბამისობაში უკეთ მოყვანის მიზნით 

მიმდინარეობს პროგრამის განვითარებაზე მუშაობა.  

 

საგანმანათლებლო პროცესის ხარისხის გაუმჯობესების კუთხით აღსანიშნავია, 

რომ ინტენსიურ რეჟიმში წარიმართა ადგილობრივი და ორენოვანი დამხმარე 

მასწავლებლების გადამზადების პროცესი. მაღალკვალიფიციური კადრების 

არსებული დეფიციტის დასაძლევად მუნიციპალიტეტებში, მივლინებულ იქნა 205 

ქართულენოვანი მასწავლებელი. დამატებით, მასწავლებელთა ენის 

კომპეტენციისა და პროფესიული განვითარების მიზნით, ქართულ ენაში 

გადამზადდა სხვადასხვა საგნის და პროგრამის 4000-მდე მასწავლებელი, ისევე 

როგორც ქართულის, როგორც მეორე ენის 518 მასწავლებელი.  

 

დიაგრამა 1. „1+4 საგანმანათლებლო პროგრამის“ სტუდენტების რაოდენობა 

წლების მიხედვით  

 

 
 

სტრატეგიული პრიორიტეტი 3.  თანასწორობა, სამოქალაქო და პოლიტიკური 

მონაწილეობა 

 

სამოქალაქო და პოლიტიკური მონაწილეობის ერთ-ერთ მნიშვნელოვან 

კომპონენტს წარმოადგენს არჩევნებში თანასწორი და სრულფასოვანი 

მონაწილეობის მიღების შესაძლებლობის უზრუნველყოფა. მიუხედავად იმისა, 

რომ 2022 წელს საერთო ეროვნული არჩევნები არ გამართულა, საარჩევნო 

ადმინისტრაციამ განახორციელა ინფორმირების კამპანია „ვესაუბრებით 

ამომრჩევლებს“, რომლის ფარგლებში საოლქო საარჩევნო კომისიების 

წარმომადგენლებმა საზოგადოებრივი თავშეყრის ადგილებში გამართეს 

შეხვედრები და მოსახლეობას მიაწოდეს ინფორმაცია არჩევნებისა და საარჩევნო 

უფლების, ასევე, საარჩევნო ადმინისტრაციის მიერ შეთავაზებული სერვისებისა 

და საარჩევნო/საგანმანათლებლო პროგრამების შესახებ საარჩევნო 

ადმინისტრაციამ, სწავლების ცენტრთან თანამშრომლობითა და საარჩევნო 

სისტემების საერთაშორისო ფონდის (IFES) მხარდაჭერით, ჩაატარა 

საგანმანათლებლო პროგრამა „საარჩევნო განვითარების სკოლა“. პროგრამა 

247

430

589

890

673
741

960
1047

1231

1334

1191

1332
1386

2010 2011 2012 2013 2014 2015 2016 2017 2018 2019 2020 2021 2022

სტუდენტების რაოდენობა წლების მიხედვით

განხორციელდა მხოლოდ რვა ქალაქში, აქედან ეთნიკური უმცირესობებით 

მჭიდროდ დასახლებულ ერთ ქალაქში, ახალციხეში. 

 

2021-2022 სასწავლო წლის გაზაფხულის სემესტრში ცესკოს სწავლების ცენტრმა 

განახორციელა საარჩევნო სამართლის საავტორო პროგრამა ცხრა 

უნივერსიტეტში, მათ შორის ეთნიკური უმცირესობის წარმომადგენელი 

ახალგაზრდებისთვის, სამცხე-ჯავახეთის სახელმწიფო უნივერსიტეტში. გარდა 

ამისა, რვა მუნიციპალიტეტში (ახალქალაქი, ახალციხე, ნინოწმინდა, ბოლნისი, 

გარდაბანი, დმანისი, მარნეული და წალკა) განლაგებულ 22 საჯარო სკოლაში 

ჩატარდა საინფორმაციო შეხვედრები VII-XII კლასის მოსწავლეებთან.  

ამავდროულად, გაგრძელდა ე.წ. „1+4 სტაჟირების პროგრამა“, რომელიც 

ფუნქციონირებს 2017 წლიდან. 2022 წლის ნაკადში სტაჟირების პროგრამაში 

ჩაერთო 18 ახალგაზრდა (დღემდე პროგრამაში 400 - მდე ბენეფიციარმა მიიღო 

მონაწილეობა).  

 

მედიასა და ინფორმაციაზე წვდომის გაუმჯობესების მიზნით გაგრძელდა 

საინფორმაციო გადაცემა „მოამბის“ ტრანსლირება სომხური და აზერბაიჯანული 

ენის მატარებელი ხმოვანი ბილიკების თანხლებით. ასევე, ფუნქციონირებას 

განაგრძობდა შვიდენოვანი ვებ-პორტალი - www.1tv.ge.  

 

სახელმწიფოს დაფინანსებით გაგრძელდა არაქართულენოვანი ბეჭდვითი მედიის 

ფუნქციონირება, კერძოდ, წლის განმავლობაში რეგულარულად გამოიცემოდა 

ყოველკვირეული გაზეთები: სომხურენოვანი „ვრასტანი“ (104 ნომერი, 3500 

ტირაჟი) და აზერბაიჯანულენოვანი  „გურჯისტანი“ (50 ნომერი, ტირაჟი 3000 - მდე). 

გაზეთები გავრცელდა, როგორც დედაქალაქში, ასევე ქვემო ქართლის, სამცხე-

ჯავახეთისა და კახეთის რეგიონებში, მათ შორის ეთნიკური უმცირესობებით 

მჭიდროდ დასახლებულ სოფლებში, ასევე გაზეთები ხელმისაწვდომი იყო 

პენიტენციურ დაწესებულებებში. 

 

სტრატეგიული პრიორიტეტი 4 . სოციალურ-ეკონომიკური ინტეგრაცია 

 

ეთნიკური უმცირესობების წარმომადგენლებით მჭიდროდ დასახლებული 

რეგიონებში (ქვემო ქართლი, სამცხე-ჯავახეთი, კახეთი) გაგრძელდა 

ინფრასტრუქტურული პროექტების განხორციელება (შიდა გზების, საირიგაციო და 

სასმელი წყლის სისტემების, გარეგანათების რეაბილიტაცია და სხვა).  

აღსანიშნავია, რომ საქართველოს რეგიონული განვითარებისა და 

ინფრასტრუქტურის სამინისტროსა და შესაბამისი ფონდების მიერ: 

 

• სამცხე-ჯავახეთის რეგიონში 2022 წლის განმავლობაში დაფინანსდა და 

განხორციელდა 54 ინფრასტრუქტურული პროექტი, ამასთან 

https://l.facebook.com/l.php?u=http%3A%2F%2Fwww.1tv.ge%2F%3Ffbclid%3DIwAR05Y73MRzK3c1MLWkHKXBVCWrD5L43VNY7p_ROPWBTTnV9kEI4DqydD6q0&h=AT2XBL-Nj1SS4TC3FTkdwsVC8FrbvdW97TxsmJE-rVcostViF-Y093MBmr41fuCu1TLUC5oDUzsNaN941UhSAQn7Q4cJHTGTUIUYYHIfgDhHMyCikWkZ4gltL7OC6WgUIBlZ

განხორციელდა 45 კმ. გზის და 3 ხიდის რეაბილიტაცია/მშენებლობა, 

პროექტების ღირებულება ჯამში - 87,2 მლნ. ლარი. 

• ქვემო-ქართლის რეგიონში 2022 წლის განმავლობაში დაფინანსდა და 

განხორციელდა 69 ინფრასტრუქტურული პროექტი, ამასთან 

განხორციელდა 98 კმ. გზის და 4 ხიდის რეაბილიტაცია/მშენებლობა,  

პროექტების ღირებულება ჯამში - 300,6 მლნ. ლარი. 

• კახეთის რეგიონში 2022 წლის განმავლობაში დაფინანსდა და 

განხორციელდა 48 ინფრასტრუქტურული პროექტი, ამასთან 

განხორციელდა 72 კმ. გზის და 1 ხიდის რეაბილიტაცია/მშენებლობა,  

პროექტების ღირებულება ჯამში -  84 მლნ. ლარი. 

სამოქმედო გეგმით განსაზღვრული ამოცანების შესაბამისად, საანგარიშო 

პერიოდში  მნიშვნელოვანი ყურადღება დაეთმო ეთნიკური უმცირესობების 

წარმომადგენლებით მჭიდროდ დასახლებული რეგიონების მოსახლეობის 

ინფორმირებას სხვადასხვა აქტუალურ საკითხთან მიმართებაში. კერძოდ, 

სახელმწიფო მინისტრის აპარატის ინიციატივითა და კოორდინაციით ქვემო 

ქართლის რეგიონში გაიმართა სახელმწიფო პროგრამებისა და სერვისების 

შესახებ საინფორმაციო კამპანია. კამპანიის ფარგლებში საქართველოს 

ოკუპირებული ტერიტორიებიდან დევნილთა, შრომის, ჯანმრთელობისა და 

სოციალური დაცვის, იუსტიციის, გარემოს დაცვისა და სოფლის მეურნეობის, 

განათლებისა და მეცნიერების, ეკონომიკისა და მდგრადი განვითარების, 

ფინანსთა და სხვა სამინისტროებისა და სსიპ იურიდიული დახმარების სამსახურის 

წარმომადგენლებმა მოსახლეობას მიაწოდეს ინფორმაცია უწყებების 

კომპეტენციებში არსებული სიახლეების, სახელმწიფო პროგრამებისა და 

სერვისების შესახებ. ჩატარდა 40 შეხვედრა, რომელშიც მონაწილეობა მიიღო 

1500-მდე ბენეფიციარმა.  

 

ამასთან, აღსანიშნავია, რომ საქართველოს გარემოს დაცვისა და სოფლის 

მეურნეობის სამინისტრომ ეთნიკური უმცირესობებით მჭიდროდ დასახლებულ 

რეგიონებში ჩაატარა 390 საინფორმაციო შეხვედრა სოფლის მეურნეობის 

აქტუალური პროგრამებისა და სერვისების შესახებ. 

 

სტრატეგიული პრიორიტეტი 5. კულტურათაშორისი დიალოგი 

 

ეთნიკურ უმცირესობათა კულტურის წარმოჩენასა და პოპულარიზაციის მიზნით 

გაგრძელდა ღონისძიებების, პროგრამებისა და პროექტების განხორციელება. 

განსაკუთრებული ყურადღება დაეთმო მულტიკულტურული ღონისძიებების 

განხორციელებასა და სხვადასხვა ეთნოსს შორის კულტურული ურთიერთობების 

გაძლიერებას. 

მნიშვნელოვანი იყო სახელმწიფოს ფინანსური მხარდაჭერა თეატრების 

თბილისის პეტროს ადამიანის სახელობის სომხური დრამატული თეატრი, ჰეიდარ 

ალიევის სახელობის თბილისის აზერბაიჯანული სახელმწიფო დრამატული 

თეატრი, (გრიბოედოვის სახელობის თბილისის რუსული დრამატული თეატრი) – 

1.989.000.00 ლარი. აღსანიშნავია, რომ სომხურმა თეატრმა 6 ადმინისტრაციულ 

პუნქტში განახორციელა რეგიონული საგასტროლო ტურნე, აზერბაიჯანულმა 

თეატრმა დადგა 2 ახალი სპექტაკლი, გრიბოედოვის თეატრი სისტემატურად 

წარმოადგენდა საპრემიერო და რეპერტუარში არსებულ სპექტაკლებს. მუზეუმების 

(სსიპ მირზა-ფათალი ახუნდოვის სახელობის აზერბაიჯანული კულტურის მუზეუმი; 

სსიპ სმირნოვების მუზეუმი; სსიპ დავით ბააზოვის სახელობის საქართველოს 

ებრაელთა და ქართულ-ებრაულ ურთიერთობათა ისტორიის მუზეუმი) 

დაფინანსებამ წლის განმავლობაში შეადგინა 272.000.00 ლარი. წლის 

განმავლობაში დაიგეგმა და განხორციელდა 20-მდე გამოფენა და 40-მდე 

საგანმანათლებლო პროგრამა. 

 

შესავალი  

 

სამოქალაქო თანასწორობისა და ინტეგრაციის სახელმწიფო პოლიტიკის მთავარ 

მექანიზმს წარმოადგენს სამოქალაქო თანასწორობისა და ინტეგრაციის 2021-2030 

წწ. სახელმწიფო სტრატეგია და შესაბამისი სამოქმედო გეგმები. სტრატეგიის 

მიზანია სახელმწიფოში სამოქალაქო თანასწორობისა და ინტეგრაციის შემდგომი 

განმტკიცება, რაც გულისხმობს ქვეყანაში ეთნოსთაშორისი ურთიერთობების 

გაძლიერებას, მათი კულტურული ფასეულობებისა და იდენტობის დაცვას, 

საზოგადოებაში თანასწორობის პრინციპების სრულფასოვან რეალიზებას, რათა 

საქართველოს ყველა მოქალაქემ, განურჩევლად ეთნიკური წარმომავლობისა, 

შეძლოს წვლილი შეიტანოს ქვეყნის ეკონომიკურ, პოლიტიკურ და საზოგადოებრივ 

ცხოვრებასა და დემოკრატიული განვითარების პროცესში.  

 

შერიგებისა და სამოქალაქო თანასწორობის საკითხებში საქართველოს 

სახელმწიფო მინისტრის აპარატი ხელმძღვანელობს და კოორდინაციას უწევს 

სამოქალაქო თანასწორობისა და ინტეგრაციის მიმართულებით სახელმწიფო 

პოლიტიკის შემუშავებას, განხორციელებასა და ანგარიშგებას. ამავდროულად, 

თავმჯდომარეობს და უძღვება საქართველოს მთავრობის 2020 წლის N122 

დადგენილებით შექმნილ, სამოქალაქო თანასწორობისა და ინტეგრაციის 

სამთავრობო კომისიის საქმიანობას. 

 

წინამდებარე დოკუმენტი წამოადგენს სამოქალაქო თანასწორობისა და 

ინტეგრაციის 2021-2030 წწ. სახელმწიფო სტრატეგიის, 2022 წლის სამოქმედო 

გეგმის შესრულების წლიურ ანგარიშს (იანვარი-დეკემბერი). ანგარიშის მიზანია 

ამოცანების განხორციელების დონის შესახებ შემაჯამებელი ინფორმაციის 

წარმოდგენა. წლიური ანგარიში მომზადდა სახელმწიფო მინისტრის აპარატის 

მიერ, საქართველოს მთვარობის N629 დადგენილებით დამტკიცებული 

„პოლიტიკის დოკუმენტების შემუშავების, მონიტორინგისა და შეფასების წესის 

“შესაბამისად, სტრატეგიის განმახორციელებელი უწყებებისაგან მოწოდებული 

სტატუსანგარიშების საფუძველზე (იხ. დანართი1 - კონსოლიდირებული 

სტატუსანგარიში). 

 

ზოგადი პროგრესი  

 

სტრატეგიის ფარგლებში განსაზღვრული 9 მიზნისა და 21 ამოცანის შესაბამისად,  

2021-2022 წლების სამოქმედო გეგმაში დაგეგმილი იყო 134 აქტივობის 

განხორციელება, რომელთა  შესრულების მაჩვენებელი შეადგენს 81.4%. 

2021-2022 წლების ორწლიანი სამოქმედო გეგმის ფარგლებში გათვალისწინებული 

134 აქტივობიდან 2021 წელს განსაზღვრული იყო 52 აქტივობის, ხოლო 2022 წელს -  

82 აქტივობის შესრულება. საანგარიშო პერიოდში განხორციელდა 65 აქტივობა, 

რომელთა წილი მთელი სამოქმედო გეგმით გათვალისწინებული აქტივობების 

საერთო რაოდენობის 48.5 %-ს შეადგენს. დაგეგმილი აქტივობების გარკვეული 

რაოდენობა შესრულდა მეტწილად ან ნაწილობრივ, რიგი აქტივობები კი - არ 

დაწყებულა.    

 

აქტივობების შესრულების სტატუსის შესახებ ინფორმაცია წარმოდგენილია 

დიაგრამაში №2. 

 

დიაგრამა № 2. აქტივობების შესრულების სტატუსი და რაოდენობა  

ამოცანების შესრულების დონე, ამოცანების შედეგების საბაზისო და სამიზნე 

ინდიკატორები და მიღწეული პროგრესის შესახებ ინფორმაცია წარმოდგენილია 

2022 წლის კონსოლიდირებული სტატუსანგარიშის დოკუმენტში (იხ. დანართი 1). 

ამავე დოკუმენტში მოცემულია ინფორმაცია აქტივობების შესრულების სტატუსის 

შესახებ და მათი მოკლე აღწერილობა.   

 

განხორციელებული და განხორციელების პროცესში მყოფი აქტივობების 

შედეგების საფუძველზე შესაძლებელია ითქვას, რომ სტრატეგიით 

გათვალისწინებული მიზნები და სამოქმედო გეგმით განსაზღვრული ამოცანები 

შესრულდა დადგენილ ვადებში და განსაზღვრული მოცულობით, ზოგიერთი 

გამონაკლისის გარდა. 

 

დიაგრამა №3-ით წარმოდგენილია სტრატეგიული მიზნების მიხედვით ამოცანების 

შესრულების დონე, რომელიც გაანგარიშებულია კონსოლიდირებულ 

სტატუსანგარიშში მოცემული აქტივობების შესაბამისი პროგრესის საფუძველზე. 

 

დიაგრამა № 3. მიზნების მიხედვით ამოცანების პროგრესის საშუალო 

პროცენტული მაჩვენებლები დაგეგმილი აქტივობების შესაბამისად 

სამოქმედო გეგმით გათვალისწინებული 134 აქტივობის შესრულებაზე 

პასუხისმგებელია 17 უწყება1, მათ შორის ერთ აქტივობაზე, გაზეთ ,,გურჯისტანისა“ 

და ,,ვრასტანის“ გამომცემლობები, კერძოდ:  

 

❖ შერიგებისა და სამოქალაქო თანასწორობის საკითხებში საქართველოს 

სახელმწიფო მინისტრის აპარატი (SMRCE) პასუხისმგებელია - 7 

აქტივობაზე; 

❖ საქართველოს განათლებისა და მეცნიერების სამინისტრო (MoES) 

- 22 აქტივობაზე; 

❖  საქართველოს ეკონომიკისა და მდგრადი განვითარების სამინისტრო 

(MoESD) - 9 აქტივობაზე; 

❖ საქართველოს ინფრასტრუქტურისა და რეგიონული განვითარების 

სამინისტრო (MRDI) - 14 აქტივობაზე; 

❖ საქართველოს იუსტიციის სამინისტრო - 7 აქტივობაზე; 

❖ საქართველოს გარემოს დაცვისა და სოფლის მეურნეობის სამინისტრო 

(MEPA) - 2 აქტივობაზე; 

❖  საქართველოს ოკუპირებული ტერიტორიებიდან დევნილთა, შრომის, 

ჯანმრთელობისა და სოციალური დაცვის სამინისტრო (MoILHSA) - 2 

აქტივობაზე; 

❖  საქართველოს შინაგან საქმეთა სამინისტრო (MIA) - 4 აქტივობაზე; 

❖  საქართველოს საგარეო საქმეთა სამინისტრო (MFA) -  2 აქტივობაზე; 

❖   საქართველოს კულტურის, სპორტისა და ახალგაზრდობის სამინისტრო 

(MCS) - 4 აქტივობაზე; 

❖ საქართველოს პარლამენტის ეროვნული ბიბლიოთეკა - 4 აქტივობაზე; 

❖ სამცხე-ჯავახეთის რეგიონის მუნიციპალიტეტების მერიები  - 10 

აქტივობაზე; 

❖ სამცხე-ჯავახეთის სამხარეო ადმინისტრაცია - 1 აქტივობაზე; 

❖ ქვემო ქართლის რეგიონის მუნიციპალიტეტის მერიები - 25 აქტივობაზე; 

❖ კახეთის რეგიონის მუნიციპალიტეტის მერიები - 10 აქტივობაზე; 

❖ სსიპ სახელმწიფო ენის დეპარტამენტი - 5  აქტივობაზე; 

❖ ქ. ბათუმის მუნიციპალიტეტის მერია - 6 აქტივობაზე; 

❖ ცენტრალური საარჩევნო კომისია (CEC) - 7 აქტივობაზე; 

❖ გაზეთების: „ვრასტანი” და “გურჯისტანი“ რედაქციები - 1 აქტივობაზე. 

 

 
1 შენიშვნა: სამცხე-ჯავახეთის, ქვემო ქართლისა და კახეთის მუნიციპალიტეტების მერიების მიერ აქტივობებზე აღებული 

ვალდებულებები წარმოდგენილია რეგიონულ ჭრილში, კონსოლიდირებულად. იმ შემთხვევაში თუ აქტივობებს დავითვლით 

პასუხისმგებელი უწყების მიხედვით, ჯამში გამოდის 142 აქტივობა. 

სტრატეგიული მიზნებისა და ამოცანების შესრულებაში უმნიშვნელოვანესი როლი 

ენიჭება შერიგებისა და სამოქალაქო თანასწორობის საკითხებში საქართველოს 

სახელმწიფო მინისტრის აპარატს, როგორც სამოქალაქო თანასწორობისა და 

ინტეგრაციის სახელმწიფო პოლიტიკის განმსაზღვრელ და მაკოორდინირებელ 

ორგანოს. 

 

 

 

დიაგრამა 4. აქტივობების განხორციელების დონე მათი სტატუსების მიხედვით 

ამოცანების ჭრილში  

 

 
 

 

აქტივობების განხორციელების დონე მათი სტატუსების მიხედვით ამოცანების 

ჭრილში წარმოდგენილია დიაგრამა №4-ში, ხოლო უწყებების მიერ აქტივობების 

შესრულების სტატუსი წარმოდგენილია დიაგრამაში №5, აქტივობების 

შესრულების საშუალო მაჩვენებელი კი, დიაგრამა №6-ში. 

დიაგარამა №5. აქტივობების შესრულების სტატუსები მათ განხორციელებაზე 

პასუხისმგებელი უწყებების მიხედვით 

დიაგრამა № 6. უწყებების აქტივობების პროგრესის საშუალო მაჩვენებლები 

 

 
 

 

 

დეტალური პროგრესი თითოეულ ამოცანასთან მიმართებაში 

 

 

ამოცანა 1.1 სახელმწიფო ენის სწავლების გაძლიერება და პოპულარიზაცია 

ფორმალურ განათლებაში (სკოლამდელი, ზოგადი, პროფესიული და უმაღლესი 

განათლება) 

 

2021-2030 წლების სამოქალაქო თანასწორობისა და ინტეგრაციის სახელმწიფო 

სტრატეგია უპირველეს და ყველაზე მნიშვნელოვან პრიორიტეტად ეთნიკური 

უმცირესობებით მჭიდროდ დასახლებულ რეგიონებში სახელმწიფო ენის ცოდნის 

დონის გაუმჯობესებას განიხილავს - სახელმწიფო ენის სწავლების ხარისხის 

ამაღლების, მეთოდოლოგიის გაუმჯობესებისა და გეოგრაფიული 

ხელმისაწვდომობის გაფართოების კომპლექსური ღონისძიებების 

განხორციელების გზით, როგორც ფორმალურ, ისე არაფორმალურ განათლებაში 

(საბავშვო ბაღებში, სკოლებში, პროფესიულ და უმაღლეს სასწავლებლებში, ასევე 

ზრდასრულთა განათლება). 

 

სახელმწიფო ენის სწავლების მიმართულებით არსებითად მნიშვნელოვანია 

ეთნიკური უმცირესობების წარმომადგენელი მოქალაქეებისათვის ქართული ენის 

სწავლების დაწყება სკოლამდელი განათლების დონეზე. დაწყებულია შერჩეულ 

სკოლამდელ საგანმანათლებლო დაწესებულებებში ბილინგვური მეთოდით 

სწავლების პილოტირება, რომლის ანალიზისა და შეფასების საფუძველზე 

დაგეგმილია პროგრამის შესაძლებლობების განვითარება და განხორციელების 

არეალის შემდგომი გაფართოვება. ზოგადსაგანმანათლებლო დაწესებულებებში, 

მათ შორის არაქართულენოვან სკოლებსა და სექტორებზე (296 სკოლა/სექტორი, 

54, 544 მოსწავლე) სახელმწიფო ენის სწავლება ეროვნული სასწავლო გეგმით 

დადგენილი სტანდარტების შესაბამისად მიმდინარეობს. სამოქალაქო 

თანასწორობისა და ინტეგრაციის სახელმწიფო პოლიტიკის ფარგლებში შექმნილი 

ახალი შესაძლებლობების შედეგად, ყოველწლიურად მატულობს ეთნიკური 

უმცირესობების წარმომადგენელთა მხრიდან ქართული ენის მაღალ დონეზე 

ცოდნის სურვილი და ქართულ სკოლებში/სექტორებზე სწავლის მსურველთა 

რაოდენობა. 

 

სახელმწიფო ენა ასევე ისწავლება პროფესიულ სასწავლებლებში სახელმწიფო 

ენის მოდულის სახით და უმაღლეს საგანმანათლებლო დაწესებულებებში, ე.წ. „1+4 

საგანმანათლებლო პროგრამა”. ბოლო წლებში  ე.წ. „1+4 პროგრამის“ 

ბენეფიციართა რაოდენობა მზარდი დინამიკით ხასიათდება. აღნიშნული 

პროგრამის დაწყებიდან დღემდე სტუდენტების რაოდენობა 5-ჯერ არის 

გაზრდილი. ზრდასრულებისთვის, სსიპ ზურაბ ჟვანიას სახელობის სახელმწიფო 

ადმინისტრირების სკოლის შესაბამისი პროგრამებით, ქართული ენის შესწავლა 

ხელმისაწვდომია ნებისმიერი მსურველისთვის როგორც ადმინისტრირების 

სკოლის 12 ცენტრში, ასევე საჯარო ორგანიზაციებში, სამხედრო სამსახურში, 

რელიგიურ დაწესებულებებში, ასევე საცხოვრებელი ადგილის მიხედვით, 

მობილური ჯგუფებისა თუ დისტანციური სწავლების საშუალებით. სახეზეა 

მნიშვნელოვანი პროგრესი შემსწავლელთა რიცხვის ზრდის თვალსაზრისითაც. 

სსიპ ზურაბ ჟვანიას სახელობის სახელმწიფო ადმინისტრირების სკოლის 

შესაბამისი პროგრამით 2022 წელს 5000-ზე მეტმა ზრდასრულმა პირმა 

გაიუმჯობესა ქართული ენის კომპეტენცია. მნიშვნელოვანია, რომ ზრდასრულთა 

და არაფორმალურ განათლებაში სახელმწიფო ენის ცოდნის გაძლიერების მიზნით 

2019 წლიდან 2022 წლის ჩათვლით სახელმწიფო ენის სწავლებისა და 

ინტეგრაციის პროგრამის ფარგლებში გადამზადდა ეთნიკური უმცირესობის 14 648 

წარმომადგენელი. 

2022 წლის იანვრიდან მასწავლებელთა და საჯარო სექტორში დასაქმებულთა, მათ 

შორის მუნიციპალიტეტის თანამშრომელთა ჩართულობა მნიშვნელოვნად არის 

გაზრდილი სსიპ ზურაბ ჟვანიას სახელობის სახელმწიფო ადმინისტრირების 

სკოლის „სახელმწიფო ენის სწავლებისა და ინტეგრაციის პროგრამის“ ქართული 

ენის კურსებში. კერძოდ, პროგრამის სხვადასხვა კურსის ფარგლებში, 2020 წ. 

გადამზადდა - 360 მასწავლებელი; 2021 წ. – 1649; 2022 წ. კი ჩაერთო 1907 

მასწავლებელი, მათ შორის A1 დონე - 191 პირი; A2 დონე - 761; B1 დონე - 896; B1+ 

დონეზე კი - 59 პირი; მათგან კურსები წარმატებით დაასრულა 1247-მა 

მასწავლებელმა. რაც შეეხება მუნიციპალიტეტის თანამშრომლებს, 2020 წელს 

„სახელმწიფო ენის სწავლებისა და ინტეგრაციის პროგრამის“ ფარგლებში 

გადამზადდა 37 საჯარო მოსამსახურე; 2021 წელს კი – 46; 2022 წელს - 216 მოხელე. 

2022 წელს შემუშავდა და დაიწყო „საჯარო მოხელეთა ინტეგრაციის პროგრამის“ 

განხორციელება, რომლის მიზანია ეთნიკურ უმცირესობათა წარმომადგენელი 

საჯარო მოხელეების ზოგადი და დარგობრივი ენის კომპეტენციებისა და 

პროფესიული უნარების განვითარება, სამუშაო სივრცეში მათ მიერ სახელმწიფო 

ენის წარმატებით გამოყენების ხელშეწყობა, ქართულენოვან კოლეგებთან 

თანამშრომლობის გაძლიერება და ზოგადად ინტეგრაციის ხელშეწყობა. I და II 

კურსის ფარგლებში უკვე გადამზადდა 52 საჯარო მოსამსახურე ნინოწმინდის, 

დმანისისა და გარდაბნის მუნიციპალიტეტებიდან. 

 

ამოცანის შესრულების მიმართულებით გაგრძელდება მუშაობა 2023-2024 წლების 

სამოქმედო გეგმის ფარგლებში გასაზღვრული კონკრეტული აქტივობების 

განხორციელების გზით. ყველა ზემოჩამოთვლილ ღონისძიებას ექნება 

განგრძობადი ხასიათი. დაგეგმილია მასწავლებლების გაგზავნა ეთნიკური 

უმცირესობებით მჭიდროდ დასახლებული რეგიონების არაქართულენოვან 

სკოლებში კვალიფიციური კადრების დეფიციტის შევსების მიზნით. ეთნიკური 

უმცირესობებისათვის უმაღლესი განათლების ხელმისაწვდომობის პროგრამების 

შემდგომი განვითარების მიზნით მიმდინარეობს ე.წ. „1+4 საგანმანათლებლო 

პროგრამის" შედეგების კვლევა, პროგრამის ახალი კონცეფციის მომზადება და 

შესაბამისი საკანონმდებლო ცვლილებების ინიცირება. 

 

გარდა ამისა, სკოლამდელი აღზრდისა და ზოგადი განათლების დაწესებულებებში 

ბილინგვური სწავლების დანერგვა მიიღებს მასშტაბურ სახეს და მოიცავს 

თბილისისა და ეთნიკური უმცირესობებით მჭიდროდ დასახლებული რეგიონების 

სკოლებს. 

 

ქართული ენის პოპულარიზაციას და არაქართულენოვან მოსახლეობაში ენის 

შესწავლის მოტივაციის გაზრდას ემსახურებოდა შესაბამისი უწყებების მხრიდან 

რეგიონებში განხორციელებული ღონისძიებები, მათ შორის, სახელმწიფო ენის 

ცოდნის მნიშვნელობის თაობაზე ცნობიერების ამაღლების კამპანიები და ენის 

შესწავლის შესაძლებლობების შესახებ ინფორმაციის გავრცელება. 

 

აღნიშნული ამოცანით გათვალისწინებული აქტივობების განხორციელების 

პროცესში ადამიანური რესურსის ნაკლებობით გამოწვეული რისკ ფაქტორი არ 

დამდგარა.  

 

ამოცანა 1.2. სახელმწიფო ენის ცოდნის გაძლიერება ზრდასრულებსა და 

არაფორმალურ განათლებაში 

 

აღნიშნული ამოცანის ინდიკატორთან მიმართებაში შეინიშნება პროგრესი 

სახელმწიფო ენის სწავლებაში ჩართული ბენეფიციარების რაოდენობის ზრდის 

თვალსაზრისით  (2020 წ. - 2059 მსმენელი; 2021 წ. - 3919 მსმენელი; 2022 წ. – 5123 

მსმენელი). 2019 წლიდან მოყოლებული 2022 წლის ჩათვლით მათი რიცხვი 

შეადგენს 14 648 ბენეფიციარს. მნიშვნელოვანია ხაზი გაესვას, სახელმწიფო ენის 

შესწავლის კუთხით წლის განმავლობაში ბენეფიციართა სეგმენტის 

გაფართოებასა და საკითხით დაინტერესებული ნებისმიერი მოქალაქისთვის, ამ 

კუთხით ფართო შესაძლებლობების შექმნას. შედეგად, მხოლოდ ერთი წლის 

განმავლობაში, როგორც ზემოთ აღინიშნა 5000-ზე მეტმა ზრდასრულმა პირმა 

გაიუმჯობესა ქართული ენის კომპეტენცია. შემუშავდა კომპლექსური 

ღონისძიებები ქართული ენის პოპულარიზაციის, შესწავლის შესაძლებლობებისა 

და გეოგრაფიული ხელმისაწვდომობის გაფართოებისა და საჯარო სივრცეში 

გამოყენების მიზნით. სსიპ ზურაბ ჟვანიას სახელობის სახელმწიფო 

ადმინისტრირების სკოლის, სახელმწიფო ენის სწავლებისა და ინტეგრაციის 

პროგრამით ისარგებლა 275-მა ბენეფიციარმა. 

 

დაგეგმილია ზრდასრულების არაფორმალურ განათლებაში სახელმწიფო ენის 

ცოდნის დონის ამაღლებასა და გაძლიერებაზე ორიენტირებული აქტივობების 

განხორციელება, რომლებიც ხელს შეუწყობს ეთნიკური უმცირესობების 

წარმომადგენელ ზრდასრულ მოსახლეობას შეისწავლონ სახელმწიფო ენა. 

აღნიშნულ სერვისს მოსახლეობას სთავაზობს სსიპ ზურაბ ჟვანიას სახელობის 

სახელმწიფო ადმინისტრირების სკოლა, როგორც საკლასო, ისე დისტანციური და 

ჰიბრიდული პროგრამების ფარგლებში, არსებულ სასწავლო ცენტრებისა და 

საცხოვრებელი ადგილის მიხედვით პედაგოგების მობილური ჯგუფების 

მივლინების საშუალებით. 

ამოცანა 2.1. ეთნიკური უმცირესობების წარმომადგენლებით მჭიდროდ 

დასახლებულ რეგიონებში სახელმწიფო ენის პოპულარიზაცია, ფუნქციონირების 

მხარდაჭერა და გამოყენების ზედამხედველობა 

 

პირველ ინდიკატორთან მიმართებაში შეინიშნება პროგრესი, კერძოდ სსიპ ზურაბ 

ჟვანიას სახელობის სახელმწიფო ადმინისტრირების სკოლის სახელმწიფო ენის 

სწავლებისა და ინტეგრაციის პროგრამის ფარგლებში 2022 წელს გადამზადდა 175 

საჯარო სექტორში დასაქმებული პირი. აღსანიშნავია, რომ აქტივობასთან 

(სახელმწიფო ენის სწავლების პროგრამის განხორციელება სამცხე-ჯავახეთის 

მუნიციპალიტეტების თანამშრომლების მონაწილეობით) მიმართებაში 

აღინიშნება უმნიშვნელოვანესი პროგრესი კერძოდ, 2021 წელს სახელმწიფო ენის 

სწავლებისა და ინტეგრაციის პროგრამის ფარგლებში გადამზადდა სამცხე-

ჯავახეთის რეგიონის ახალქალაქისა და ნინოწმინდის მუნიციპალიტეტის 19 

თანამშრომელი, ხოლო 2022 წელს - 100 თანამშრომელი. 

 

სსიპ სახელმწიფო ენის დეპარტამენტი გარე წარწერების სახელმწიფო ენაზე 

განთავსების მიმართულებით მონიტორინგს ახორციელებს და გასცემს შესაბამის 

რეკომენდაციებს, მათ შორის ეთნიკური უმცირესობებით მჭიდროდ დასახლებულ 

მუნიციპალიტეტებში.  

 

მეორე ინდიკატორთან მიმართებით აღსანიშნავია, რომ საჯარო 

საქმისწარმოებაში, ბილბორდებზე, გარე აბრებზე სახელმწიფო ენის გამოყენება 

შეფასდა რამდენიმე აქტივობის განხორციელებით. 

 

სსიპ სახელმწიფო ენის დეპარტამენტის მიერ სამოქალაქო თანასწორობისა და 

ინტეგრაციის 2021-2022 წლების სამოქმედო გეგმის ფარგლებში დაგეგმილი 

აქტივობის "სამცხე - ჯავახეთისა და ქვემო ქართლის რეგიონებში 

საქმისწარმოების მდგომაროების ანალიზი და რეკომენდაციების მომზადება" 

განხორციელების მიზნით ჩატარდა კვლევა სამცხე-ჯავახეთსა და ქვემო ქართლის 

მუნიციპალურ ერთეულებში, რომლის ფარგლებშიც სპეციალური კითხვარის 

საშუალებით მოკვლეულ იქნა მონაცემები 2021 წელს საქმისწარმოების ყველა 

ტიპის დოკუმენტისა და ოფიციალური სხდომების ენობრივი მონაცემების შესახებ. 

კვლევის შედეგების მიხედვით, შიდა საქმისწარმოების დოკუმენტების 100% 

ქართულენოვანია, ხოლო ის დოკუმენტები, რომლებიც შესრულებულია 

არასახელმწიფო ენაზე, წარმოადგენს მოქალაქეების მიმართვებსა და მათზე 

პასუხებს. ქვეყნის მასშტაბით, მათ შორის, სამცხე-ჯავახეთისა და კახეთის 

მუნიციპალიტეტების ტერიტორიაზე განთავსებული გეოგრაფიული პუნქტებისა და 

გეოგრაფიული ობიექტების (სოფლის, დაბის, სხვა დასახლებული პუნქტის, 

მდინარის, ხევის, კანიონის, სამონასტრო კომპლექსის, ნაკრძალისა და სხვა) 

აღმნიშვნელი საგზაო წარწერების ქართული და უცხოენოვანი ტექსტების 

ანალიზის საფუძველზე სახელმწიფო ენის დეპარტამენტის მიერ მომზადდა 

შესაბამისი რეკომენდაციები. 

 

მნიშვნელოვანია, რომ საქართველოს განათლებისა და მეცნიერების 

სამინისტროს მხრიდან 2023-2024 წლების სამოქმედო გეგმის ფარგლებში 

დაგეგმილია არაერთი მნიშვნელოვანი აქტივობა, მათ შორის - ეთნიკური 

უმცირესობებით მჭიდროდ დასახლებული რეგიონების მუნიციპალიტეტების 

საჯარო მოხელეებისთვის და საბიუჯეტო ორგანიზაციებში დასაქმებული 

პირებისთვის სახელმწიფო ენის სწავლებისა და ინტეგრაციის პროგრამების 

განხორციელება, ასევე სახელმწიფო ენისა და ინტეგრაციის პროგრამებზე 

ხელმისაწვდომობის გაზრდისა და ცნობიერების ამაღლების მიზნით 

საინფორმაციო-საკონსულტაციო კამპანიის ჩატარება. სახელმწიფო ენის 

დეპარტამენტი გეგმავს ეთნიკური უმცირესობებით მჭიდროდ დასახლებულ 

გეოგრაფიულ პუნქტებში არსებული გარე წარწერების მოკვლევასა და ანალიზს. 

 

ამოცანა 3.1. სკოლამდელ განათლებაზე ხელმისაწვდომობის გაზრდა და ხარისხის 

უზრუნველყოფა 

 

ამოცანის პირველ ინდიკატორთან - ეთნიკური უმცირესობებით მჭიდროდ 

დასახლებულ რეგიონებში, სკოლამდელ დაწესებულებებში ჩართულობის 

მაჩვენებლის თანაფარდობა ეროვნულ მაჩვენებელთან მიმართებაში 

განახლებული მონაცემები 2022 წლისთვის ხელმისაწვდომი არ არის. 

საქართველოს განათლებისა და მეცნიერების სამინისტროს მონაცემების 

განახლება/გაზომვა დაგეგმილი აქვს 2024 წლისთვის.   

 

ამოცანის მეორე ინდიკატორთან მიმართებით, აღსანიშნავია, რომ საანგარიშო 

პერიოდში  ორენოვანი განათლების მოდელის დანერგვის მიზნით გადაიდგა 

კონკრეტული ნაბიჯები: კერძოდ, 2021 წელს, ორენოვანი განათლების მოდელის 

პილოტირების პროცესში ჩაერთო 9 საბავშვო ბაღი (საერთო რაოდენობის 20%), 

ხოლო 2022 წელს  სკოლამდელი აღზრდისა და განათლების სტანდარტების 

დანერგვა ბილინგვური მეთოდით  მიმდინარეობს 15 არაქართულენოვან ბაღში 

(35%). მომზადების/ქოუჩინგის პროცესში ჩართულია 45-მდე სკოლამდელის 

საფეხურის დამხმარე მასწავლებელი, რაც 2021 წლის მაჩვენებელთან შედარებით 

2 ჯერ არის გაზრდილი. ქართულ, სომხურ და აზერბაიჯანულ ენებზე შეიქმნა 

გზამკვლევი 3-5 წლის ასაკობრივი ჯგუფის აღმზრდელთათვის, ასევე გზამკვლევი 

სასკოლო მზაობის აღმზრდელთათვის, აქტივობების კრებულითა და შესაბამისი 

ვიზუალური რესურსით.  

 

ასევე, ადრეული და სკოლამდელი განათლების ეტაპებზე, ბილინგვური მეთოდით 

სწავლების პილოტირების ანალიზისა და შეფასების საფუძველზე დაგეგმილია 

პროგრამის შესაძლებლობების განვითარება და განხორციელების არეალის 

შემდგომი გაფართოვება, ამასთანავე მნიშვნელოვანი ყურადღება დაეთმობა 

შესაბამისი კვალიფიციური კადრების მომზადება/გადამზადებას.  

 

ბილინგვური განათლების დანერგვის გაფართოების დაბალი მაჩვენებელი 

განპირობებულია არასაკმარისი კვალიფიციური ადამიანური რესურსის 

არსებობით. 

 

ამოცანა 3.2. ხარისხიანი ზოგადი განათლების ხელმისაწვდმობის უზრუნველყოფა  

 

ამოცანის პირველ ინდიკატორთან მიმართებაში, აღსანიშნავია ის ფაქტი, რომ 

მესამე თაობის ეროვნული სასწავლო გეგმის დანერგვა ბილინგვური მეთოდით 

მიმდინარეობს 41 არაქართულენოვან სკოლაში, რაც არაქართულენოვანი 

სკოლების რაოდენობის 14% წარმოადგენს. 

 

მეორე ინდიკატორთან მიმართებაში მნიშვნელოვანია აღინიშნოს, რომ 

მომზადების/ქოუჩინგის პროცესში ჩართულია 14 ორენოვანი საგნობრივი 

ექსპერტი/ქოუჩი და 36 ორენოვანი დამხმარე მასწავლებელი. ქართული ენის 

(არაქართული სკოლებისთვის/სექტორებისთვის) მომზადების/ქოუჩინგის 

პროცესში ჩართულია 120-მდე ადგილობრივი მასწავლებელი და 100-მდე 

კონსულტანტ-მასწავლებელი.  

 

საქართველოში მცხოვრები მცირერიცხოვანი ეთნიკური უმცირესობებისთვის 

მშობლიური ენისა და კულტურული თვითმყოფადობის შენარჩუნების მიზნით 

უწყვეტად უზრუნველყოფილია შემდეგი მშობლიური ენების სწავლება: ოსური, 

ჩეჩნური, ხუნძური/ავარული, უდიური და ასურული არანაკლებ 12 საჯარო სკოლაში. 

სამომავლოდ აქცენტი კვლავ გაკეთდება მასწავლებლებისა და დირექტორების 

სათანადო მომზადებაზე. განხორციელდება სპეციალური სახელმწიფო 

პროგრამები, რომლებიც ითვალისწინებს რეგიონებში ახალგაზრდა, 

პროფესიონალი და მაღალი მოტივაციის მქონე კადრების წარგზავნას. 

 

ამოცანა 3.3. ეთნიკური უმცირესობების მხარდაჭერა პროფესიული და უმაღლესი 

განათლების მისაღებად 

 

ამოცანის ინდიკატორის - ეთნიკური უმცირესობებისთვის შემუშავებული 

სხვადასხვა პროგრამის ფარგლებში პროფესიულ და უმაღლეს საგანმანათლებლო 

დაწესებულებებში ჩარიცხულ სტუდენტთა რაოდენობის მაჩვენებლის კუთხით 

შეინიშნება ზრდის ტენდენცია. 2022 წელს პროფესიულ საგანმანათლებლო 

დაწესებულებებში ჩაირიცხა ეთნიკური უმცირესობის წარმომადგენელი 292 

ახალგაზრდა, რაც გასულ წელთან შედარებით 18.5% -იან ზრდაზე მიუთითებს. 

2022 წლის მნიშვნელოვან სიახლეს წამოადგენს, საქართველოს განათლებისა და 

მეცნიერების სამინისტროს ინიციატივით, აზიის განვითარების ბანკის, გაეროს 

განვითარების პროგრამისა და ევროკავშირის დახმარებით, პროფესიული 

უნარების სააგენტოს მიერ დაწყებულია სამუშაოები საჯარო სკოლების 

გაძლიერების მიმართულებით, რათა მათ შეძლონ „პროფესიული უნარების 

განვითარების პროგრამების“  განხორციელების უფლების მოპოვება და დანერგვა. 

აღნიშნული მიზნით, შერჩეულია 30 საჯარო სკოლა 29 მუნიციპალიტეტიდან, სადაც 

ამ ეტაპზე არ ფუნქციონირებს პროფესიული საგანმანათლებლო პროგრამების 

განმახორციელებელი დაწესებულებები. სამიზნე სკოლები, ასევე მოიცავს 

ეთნიკური უმცირესობებით დასახლებული მუნიციპალიტეტების სკოლებს.  

 

რაც შეეხება უმაღლეს საგანმანათლებლო დაწესებულებებში ჩარიცხულ 

სტუდენტთა რაოდენობას, 2022 წელს ქართული ენის საგანმანათლებლო 

პროგრამაზე ჩაირიცხა 1386 აბიტურიენტი. კერძოდ: 982 აბიტურიენტი 

აზერბაიჯანულენოვანი ტესტის საფუძველზე, 397 - სომხურენოვანი ტესტის 

საფუძველზე, ხოლო 7 აბიტურიენტი ოსური ენის ტესტის საფუძველზე. პროგრამის 

წარმატებით დასრულების შემდგომ სტუდენტები სწავლას გააგრძელებენ იმავე 

უმაღლეს სასწავლებელში ნებისმიერ მათთვის სასურველ უმაღლეს 

საგანმანათლებლო პროგრამაზე. 

 

ამოცანის ინდიკატორის მისაღწევად უმნიშვნელოვანესი იყო ეთნიკური 

უმცირესობების წარმომადგენელი ახალგაზრდების ინფორმირება პროფესიული 

და უმაღლესი განათლების მიმართულებით არსებული შესაძლებლობების 

შესახებ. 

 კერძოდ, სახელმწიფო მინისტრის აპარატის ინიციატივითა და კოორდინაციით, 

ქვემო ქართლის რეგიონში გაიმართა სახელმწიფო პროგრამებისა და სერვისების 

შესახებ საინფორმაციო კამპანია, რომლის ფარგლებში საქართველოს 

განათლებისა და მეცნიერების სამინისტროს წარმომადგენლებმა მოსახლეობას 

მიაწოდეს ინფორმაცია უწყების კომპეტენციაში არსებული სიახლეების, 

სახელმწიფო პროგრამებისა და სერვისების შესახებ (8 შეხვედრა, 250 

ბენეფიციარი). ამასთანავე, სსიპ დავით აღმაშენებლის სახელობის საქართველოს 

ეროვნული თავდაცვის აკადემიის მიერ ქვეყნის მასშტაბით, საქართველოს 

განათლებისა და მეცნიერების სამინისტროს 68 ზოგადსაგანმანათლებლო 

რესურსცენტრთან კოორდინირებული მუშაობით, ჩატარდა საინფორმაციო 

შეხვედრები 69 არაქართულენოვან, მათ შორის 49 აზერბაიჯანულენოვან და 20 

სომხურენოვან საჯარო სკოლაში.  

პროფესიული და უმაღლესი განათლების  მხარდაჭერის მიზნით ხელი შეეწყობა 

კომპლექსური ღონისძიებების განხორციელებას, კერძოდ ეთნიკური 

უმცირესობებისათვის უმაღლესი განათლების ხელმისაწვდომობის პროგრამების 

შემდგომი განვითარების მიზნით იგეგმება ე.წ.  "1+4  საგანმანათლებლო 

პროგრამის"  შედეგების კვლევის ჩატარება, ასევე ეთნიკური უმცირესობების 

წარმომადგენელი ახალგაზრდების ინფორმირების მიზნით გაიმართება 

საინფორმაციო კამპანიები უმაღლესი და პროფესიული განათლების 

მიმართულებით არსებული შესაძლებლობების ფართო სპექტრის შესახებ. 

 

აღნიშნული ამოცანით გათვალისწინებული აქტივობების განხორციელების 

პროცესში სამოქმედო გეგმით მოსალოდნელი რისკ ფაქტორი არ დამდგარა.  

 

ამოცანა 4.1. განათლების მიღმა დარჩენილი ეთნიკური უმცირესობების 

წარმომადგენელი პირების (შშმ და ბოშები) საგანმანათლებლო 

შესაძლებლობების რეალიზების ხელშეწყობა 

 

ამოცანის პირველ ინდიკატორთან მიმართებაში, მნიშვნელოვანია აღინიშნოს, 

რომ სკოლის მიღმა დარჩენილი ბავშვების მონიტორინგის პროგრამის 

ფარგლებში თავდაპირველად იდენტიფიცირებული 608 ბენეფიციარის გარდა 

დამატებით იდენტიფიცირებულია 560 შშმ ბავშვი. მათი ნაწილი 

დარეგისტრირებულია სკოლაში. 2022 წლის მონაცემებით სკოლის მიღმა რჩება 611 

შშმ ბავშვი, რომლებიც ჯანმრთელობის მძიმე მდგომარეობის გამო 

განთავსებულია ან პალიატიური ზრუნვის სერვისებში, ან უმძიმესი და 

მრავლობითი დარღვევების გამო ოჯახსა და მუნიციპალური სამსახურების 

წარმომადგენლებს შეუძლებლად მიაჩნიათ მათი  ზოგადი განათლების 

მომსახურებებში, ზოგ შემთხვევაში კი, სხვა არსებულ მომსახურებებში ჩართვაც 

კი. შშმ და ბოშათა თემის სოციალიზაციისთვის სასკოლო პროექტები 

განხორციელებულია 5 საჯარო სკოლაში. პროექტების ბენეფიციარია 80-მდე 

მოსწავლე.  

 

ამოცანის მეორე ინდიკატორთან მიმართებაში ბოშათა სოციალიზაციის 

პერმანენტული მხარდაჭერის შედეგად, სავალდებულო განათლებაში ჩართულია 

350-მდე ბოშა მოზარდი. სკოლის მიღმა დარჩენილი ბავშვების მონიტორინგის 

პროცესში იდენტიფიცირებულია 50-მდე ბოშა მოზარდი, რომელთა ნაწილი უკვე 

ჩაერთო სასკოლო ცხოვრებაში. 25 მათგანთან კვლავ გრძელდება სოციალური 

მუშაობა. სკოლის მიღმა დარჩენილი ბავშვების მონიტორინგის პროგრამის 

ფარგლებში დამატებით იდენტიფიცირებულია 45 ბავშვი მომთაბარე 

აზერბაიჯანული თემის ოჯახებიდან. მუნიციპალიტეტის ორგანოების შესაბამისი 

წარმომადგენლები მუშაობენ ოჯახებთან და ეტაპობრივად ხორციელდება მათი 

რეგისტრაცია სკოლებში. 

შშმ და ბოშათა თემის წარმომადგენელი ბავშვების სოციალიზაციის მიზნით 

ჩატარდება სხვადასხვა ღონისძიება, მათ შორის, განათლების მიღმა დარჩენილი 

შშმ და ბოშა ბავშვების სავალდებულო ზოგადი განათლების პროგრამებში 

ჩართვისა და საჭიროებების შესაბამისი დამხმარე სერვისებით უზრუნველყოფის 

მიზნით. 

  

ამოცანა 4.2 სამოქალაქო თანასწორობის ხელშეწყობა და კულტურული 

მრავალფეროვნების პოპულარიზაცია ფორმალურ და არაფორმალურ 

განათლებაში 

 

ამოცანის ინდიკატორთან მიმართებაში აღსანიშნავია, რომ დამტკიცდა 

განახლებული ეროვნული სასწავლო გეგმა საშუალო საფეხურისთვის და 

გადამუშავდა დაწყებითი საფეხურის ეროვნული სასწავლო გეგმა. მიმდინარეობს 

სასკოლო სახელმძღვანელოების გრიფირების კონკურსი I-II და XI კლასების 

სახელმძღვანელოების შესაქმნელად. განახლებულ სტანდარტებში, სასწავლო 

გეგმებსა და სასკოლო სახელმძღვანელოებში აქცენტირებულია თანასწორობის, 

განსხვავებულის მიმღებლობის, კულტურული მრავალფეროვნების საკითხები. 

აღნიშნულთან დაკავშირებით მკაფიო მოთხოვნებია წარმოდგენილი  

საქართველოს განათლებისა და მეცნიერების მინისტრის ბრძანებით 

დამტკიცებული სასკოლო სახელმძღვანელოს რეცენზირების შინაარსობრივი 

კრიტერიუმების ფარგლებში, სადაც გათვალისწინებულია შესაბამისი 

მოთხოვნები სასკოლო სახელმძღვანელოების შეფასების (გრიფირება), 

თანასწორობის დაცვის, დისკრიმინაციისა და დისკრედიტაციული ელემენტების, 

ძალადობისაკენ მოწოდების ან შუღლის გაღვივების აკრძალვის კუთხით,  

საქართველოს კონსტიტუციასთან შესაბამისობის, მათ შორის, ადამიანის 

უფლებების დაცვის ჭრილში. ასევე საგნობრივი სპეციფიკის გათვალისწინებით, 

ტექსტებსა და ილუსტრაციებში დაცული უნდა იყოს თანასწორობა ეროვნების, 

რელიგიის, სქესის, სოციალური კუთვნილებისა და სხვა ნიშნით (შინაარსობრივი 

კრიტერიუმების მე-6 ბლოკი).  

 

სამოქმედო გეგმის ფარგლებში გაგრძელდება შესაბამისი ღონისძიებების 

განხორციელება, რაც ხელს შეუწყობს კულტურული მრავალფეროვნების 

პოპულარიზაციას ფორმალურ და არაფორმალურ განათლებაში. შემუშავდება 

კულტურული ცნობიერებისა და გამომხატველობის განვითარებაზე 

ორიენტირებული ექსტრაკურიკულური პროგრამები, კულტურული ცნობიერებისა 

და გამომხატველობის კომპეტენციების განვითარებაზე ორიენტირებული 

ექსტრაკურიკულური აქტივობები და მათი დანერგვის გზამკვლევი.  

აღნიშნული ამოცანით გათვალისწინებული აქტივობების განხორციელების 

პროცესში სამოქმედო გეგმაში გაწერილი მოსალოდნელი რისკ ფაქტორი არ 

დამდგარა.  

 

 

ამოცანა 5.1. მმართველობისა და თვითმმართველობის განხორციელების 

პროცესებში ეთნიკური უმცირესობების წარმომადგენელთა ჩართულობის 

ხელშეწყობა 

 

დასახული ამოცანის რეალიზების მიზნით, პასუხისმგებელი სტრუქტურების მიერ 

დამტკიცებული გეგმის შესაბამისად,  განხორციელდა   ღონისძიებები პოლიტიკის 

არსებული ინსტრუმენტების და საკონსულტაციო მექანიზმების ეფექტიანობის 

განვითარება/გაძლიერების და გადაწყვეტილების მიღების პროცესში ეთნიკური 

უმცირესობების პროპორციული და თანასწორი მონაწილეობის ხელშეწყობის 

მიზნით.   ძალისხმევა ასევე, მიმართული იყო მოსახლეობის ინფორმირებისა და 

ცნობიერების ამაღლებაზე. ამ  მიზნით ჩატარდა ათეულობით საინფორმაციო 

შეხვედრა და ტრენინგი. 

ეთნიკური უმცირესობების წარმომადგენელთა ჩართულობის გაუმჯობესების 

მიზნით 2016-2017 წლიდან ქვემო ქართლისა და კახეთის რეგიონებში სახელმწიფო 

რწმუნებულების ადმინისტრაციებთან ფუნქციონირებს საზოგადოებრივი 

საკონსულტაციო საბჭოები, რომელთა შემადგენლობაში შედიან ადგილობრივი 

თვითმმართველობების, სახალხო დამცველისა და არასამთავრობო 

ორგანიზაციების, ასევე რეგიონში მცხოვრები ეთნიკური უმცირესობების 

წარმომადგენლები. 2022 წლის 20 ოქტომბერს და 15 ნოემბერს ჩატარდა 

ზემოაღნიშნული საბჭოების შეხვედრები ქვემო ქართლსა და კახეთში, სადაც 

განხილული იყო სამოქალაქო თანასწორობისა და ინტეგრაციის სახელმწიფო 

სტრატეგიის სამოქმედო გეგმის განხორციელების დინამიკა, მიღწევები და ჯერ 

კიდევ არსებული გამოწვევები, შეჯერდა პოზიციები და დაისახა კონკრეტული 

გეგმები მათ გადასაჭრელად.  

პარლამენტში  ეთნიკური უმცირესობების წარმომადგენლობა შეადგენს 3,5% 

(ეთნიკური კუთვნილება დადგენილია თვითიდენტიფიკაციის საფუზველზე). 

ეთნიკური უმცირესობებით მჭიდროდ დასახლებული მუნიციპალიტეტების 

საკრებულოებში ეთნიკურ უმცირესობათა ჩართულობა შეადგენს: ახალქალაქი - 35 

(სულ 42 წევრი), ახალციხე - 5 (სულ 38), ნინოწმინდა - 29 (სულ 30), მარნეული - 20 

(სულ 33), გარდაბანი - 16 (სულ 36), დმანისი - 10 (სულ 30), ბოლნისი - 15 (სულ 36), 

წალკა - 11 (სულ 30).  

 

ასევე, აღსანიშნავია, რომ საჯარო მოხელეთა კვალიფიკაციის ამაღლების მიზნით, 

სსიპ ზურაბ ჟვანიას სახელობის სახელმწიფო ადმინისტრირების სკოლის საჯარო 

მოხელეთა ინტეგრაციის პროგრამის ფარგლებში გადამზადდა და პროფესიული 

უნარ-ჩვევები აიმაღლა თვითმმართველი ორგანოების 52-მა მოხელემ. 

 

დაგეგმილია ეთნიკური უმცირესობების წარმომადგენლებით მჭიდროდ 

დასახლებული რეგიონების თვითმმართველი ორგანოების მოხელეებისთვის 

ტრენინგების ჩატარება. ასევე იგეგმება საინფორმაციო შეხვედრების/ 

სემინარების ჩატარება ეთნიკური უმცირესობებით მჭიდროდ დასახლებულ 

მუნიციპალიტეტებში საკონსულტაციო მექანიზმების განვითარების მიზნით.   

 

აღნიშნული ამოცანით გათვალისწინებული აქტივობების განხორციელების 

პროცესში სამოქმედო გეგმაში გაწერილი  მოსალოდნელი რისკ ფაქტორი არ 

დამდგარა.  

 

ამოცანა 5.2. ეთნიკური უმცირესობების წარმომადგენლებისათვის აქტიური და 

პასიური საარჩევნო უფლების ეფექტიანი რეალიზების მექანიზმების განვითარება 

 

აღსანიშნავია, რომ 2022 წელს საერთო ეროვნული არჩევნები არ გამართულა. 

მიუხედავად ამისა, ამოცანის პირველ და მეორე ინდიკატორებთან მიმართებაში 

საარჩევნო ადმინისტრაციის მიერ განხორციელდა მნიშვნელოვანი აქტივობები, 

კერძოდ, ინფორმირების კამპანიის „ვესაუბრებით ამომრჩევლებს“ ფარგლებში 

საოლქო საარჩევნო კომისიების წარმომადგენლებმა, საზოგადოებრივი 

თავშეყრის ადგილებში გამართეს შეხვედრები და მოსახლეობას მიაწოდეს 

ინფორმაცია არჩევნებისა და საარჩევნო უფლების, ასევე, საარჩევნო 

ადმინისტრაციის მიერ შეთავაზებული სერვისებისა და საარჩევნო/ 

საგანმანათლებლო პროგრამების შესახებ. სულ გაიმართა 151 საინფორმაციო 

შეხვედრა, მათ შორის ეთნიკური უმცირესობებით მჭიდროდ დასახლებულ 

რეგიონებში – 12 შეხვედრა, ხოლო მცირერიცხოვან ეთნიკურ ჯგუფებთან (სოფელ 

ომალოსა და დუისში) ახმეტის საოლქო საარჩევნო კომისიამ გამართა 2 შეხვედრა. 

საინფორმაციო კამპანიის ფარგლებში, ეთნიკური უმცირესობებით მჭიდროდ 

დასახლებულ რეგიონებში ჩატარდა გამოკითხვა ცესკოს მიერ შეთავაზებული 

სერვისებით სარგებლობის შესახებ. ასევე საარჩევნო ადმინისტრაციამ, 

სწავლების ცენტრთან თანამშრომლობითა და საარჩევნო სისტემების 

საერთაშორისო ფონდის (IFES) მხარდაჭერით, ჩაატარა საგანმანათლებლო 

პროგრამა „საარჩევნო განვითარების სკოლა“. პროგრამა განხორციელდა 

მხოლოდ რვა ქალაქში, აქედან ეთნიკური უმცირესობებით მჭიდროდ 

დასახლებულ ერთ ქალაქში, ახალციხეში. 

 

2021-2022 სასწავლო წლის გაზაფხულის სემესტრში ცესკოს სწავლების ცენტრმა 

განახორციელა საარჩევნო სამართლის საავტორო პროგრამა ცხრა  

უნივერსიტეტში, მათ შორის ეთნიკური უმცირესობის წარმომადგენელი 

ახალგაზრდებისთვის სამცხე-ჯავახეთის სახელმწიფო უნივერსიტეტში. სასწავლო 

კურსში მონაწილეობა მიიღო 69 სტუდენტმა, მათ შორის 38 (55.07%) ქალი და 31 

(44.93%) კაცი. აღსანიშნავია, რომ კურსდამთავრებულთა რაოდენობა 49-ით (245%) 

აღემატება აქტივობის შედეგის ინდიკატორით გათვალისწინებულ 20 მონაწილეს.  

 

აღსანიშნავია, რომ რვა მუნიციპალიტეტში (ახალქალაქი, ახალციხე, ნინოწმინდა, 

ბოლნისი, გარდაბანი, დმანისი, მარნეული და წალკა) განლაგებულ 22 საჯარო 

სკოლაში ჩატარდა საინფორმაციო შეხვედრები VII-XII კლასის მოსწავლეებთან.  

 

ცესკომ და სწავლების ცენტრმა საქართველოს განათლებისა და მეცნიერების 

სამინისტროსთან თანამშრომლობით, საჯარო სკოლებში განახორციელეს 

საინფორმაციო-სასწავლო პროგრამა – „არჩევნები და ახალგაზრდა 

ამომრჩეველი“.  

 

საარჩევნო პროცესებში ეთნიკური უმცირესობების ჩართულობის 

ხელშეწყობისთვის გაგრძელდება ღონისძიებების განხორციელება სხვადასხვა 

მექანიზმის გამოყენების გზით.  

 

აღსანიშნავია, რომ ცესკო მუშაობს ახალ სტრატეგიულ გეგმაზე, გამოიყენებს ახალ 

მიდგომას და სტრატეგიული გეგმის სამოქმედო პრინციპად განიხილავს 

ყველასთვის თანაბარ, ინკლუზიურ საარჩევნო გარემოს ხელშეწყობას, რომელიც 

გულისხმობს საქმიანობაში ნაკლებად წარმოდგენილი ჯგუფების (შეზღუდული 

შესაძლებლობების მქონე პირები, ეთნიკური უმცირესობები, ქალები) 

საჭიროებების შესაძლებლობის ფარგლებში გათვალისწინებას. 

 

ამოცანა 6.1 ეთნიკური უმცირესობების ენებზე  მედიაპროდუქტების ხარისხის 

გაუმჯობესება 

 

ამოცანის პირველ ინდიკატორთან მიმართებაში, მედიასა და ინფორმაციაზე 

წვდომის გაუმჯობესების მიზნით გაგრძელდა საინფორმაციო გადაცემა „მოამბის“ 

ტრანსლირება სომხური და აზერბაიჯანული ენის მატარებელი ხმოვანი ბილიკების 

თანხლებით. ასევე, ფუნქციონირება განაგრძო შვიდენოვანმა ვებ-პორტალმა - 

www.1tv.ge. სახელმწიფოს დაფინანსებით ხელი შეეწყო არაქართულენოვან 

ბეჭდვით მედიას: 2022 წლის განმავლობაში რეგულარულად გამოიცემოდა 

სომხურენოვანი გაზეთი „ვრასტანი“ (104 ნომერი, 3500 ტირაჟი) და 

აზერბაიჯანულენოვანი ყოველკვირეული გაზეთი „გურჯისტანი“ (50 ნომერი, 

ტირაჟი 3000 - მდე). გაზეთები გავრცელდა, როგორც თბილისსა და ეთნიკური 

უმცირესობების წარმომადგენლებით მჭიდროდ დასახლებულ რეგიონებში, ასევე 

პენიტენციურ დაწესებულებებში.  

 

https://l.facebook.com/l.php?u=http%3A%2F%2Fwww.1tv.ge%2F%3Ffbclid%3DIwAR0GlG4fQusHFOWMwy69aFjfYklgI48v2COTGVSfkE4apxTsiO40l-m1jL4&h=AT2h3aWyiRYssx9_5m0C10Y2B7QHuipSzi8uxqjlJz3W4V-XJaJYrbBndLmD3omWdXzjlINfAp_p9AQDmFn-4-gIl3pgbQkCzgIOJc7kYU_no8Q2EdWujLYwf1nlZr8Diwlo


 

30 
 

მეორე ინდიკატორთან მიმართებაში, პასუხისმგებელი უწყება,  საქართველოს 

იუსტიციის სამინისტრო, უზრუნველყოფს პენიტენციურ დაწესებულებებში 

განთავსებულ ბრალდებულთა და მსჯავრდებულთათვის სატელევიზიო არხების 

ხელმისაწვდომობას. პენიტენციურ დაწესებულებებში 22 სატელევიზიო არხის 

მაუწყებლობა ხორციელდებოდა 8  ენაზე: ქართული, ინგლისური, თურქული, 

აზერბაიჯანული, სომხური, რუსული, არაბული და უკრაინული. სატელევიზიო 

არხები ჩართულია დაწესებულებებში მყოფი მსჯავლდებულების/ 

ბრალდებულების მოთხოვნის შესაბამისად. წლის განმავლობაში პენიტენციურ 

დაწესებულებებს პერიოდულად მიეწოდებოდათ არაქართულენოვანი გაზეთები. 

სულ გადანაწილდა 2500 გაზეთი (1250 აზერბაიჯანულ ენაზე და 1250 სომხურ 

ენაზე). 

 

პენიტენციურ დაწესებულებებში გაგრძელდება ეთნიკური უმცირესობების 

მშობლიურ ენებზე სამაუწყებლო არხებისა და მსჯავრდებულებისთვის 

არაქართულენოვანი ბეჭდვითი მედიის ხელმისაწვდომობის უზრუნველყოფა. 

ასევე შეუფერხებლად განხორციელდება, არაქართულენოვანი (სომხურენოვანი 

,,ვრასტანი“ და აზერბაიჯანულენოვანი ,,გურჯისტანი“) ბეჭდვური მედიის 

ფინანსური მხარდაჭერა. 

 

ამოცანა 6.2 მედია წიგნიერების განვითარების მხარდაჭერა 

 

ამოცანის პირველ ინდიკატორთან მიმართებაში, რომელიც გულისხმობს მედიის 

წარმომადგენლების ინფორმირების გაუმჯობესებას, რაიმე სახის პროგრესი არ 

შეინიშნება.  

 

თუმცა მეორე ინდიკატორთან მიმართებაში, აღსანიშნავია, რომ 2022 წელს 

სახელმწიფო მინისტრის აპარატის ორგანიზებით კვლავ გაიმართა ტრენინგ-

სემინარი თემაზე: „დეზინფორმაციის შესახებ ცნობიერების ამაღლება 

სამოქალაქო ინტეგრაციის პროცესების მხარდასაჭერად“, სადაც ეთნიკური 

უმცირესობების წარმომადგენლებით მჭიდროდ დასახლებულ რეგიონებში 

მომუშავე ადგილობრივი მედიასაშუალებების წარმომადგენლები 

მონაწილეობდნენ (30 ბენეფიციარი). ასევე, საანგარიშო პერიოდში სახელმწიფო 

მინისტრის აპარატმა სსიპ ნატოსა და ევროკავშირის შესახებ საინფორმაციო 

ცენტრთან თანამშრომლობით გამართა 4 ინოვაციური კულტურულ-

საგანმანათლებლო სემინარი საქართველოს ევროპული და ევროატლანტიკური 

ინტეგრაციის, ასევე დეზინფორმაციისა და პროპაგანდის საკითხებზე. ორდღიან 

სემინარში ეთნიკური უმცირესობებით მჭიდროდ დასახლებული სამცხე-

ჯავახეთის, ქვემო ქართლისა და კახეთის რეგიონებიდან 60 ახალგაზრდამ/60 

მასწავლებელმა მიიღო მონაწილეობა. სემინარები მოიცავდა შეხვედრებს 

სხვადასხვა სახელმწიფო უწყების წარმომადგენლებთან, თემის ექსპერტებსა და 

საერთაშორისო პარტნიორებთან. 

 

მედიაწიგნიერების მხარდაჭერის მიზნით დაგეგმილია სხვადასხვა აქტივობების 

განხორციელება. იგეგმება ტრენინგების, სემინარების განხორციელება ისეთი 

სამიზნე ჯგუფებისთვის, როგორიცაა რეგიონული მედიის წარმომადგენლები, 

ახალგაზრდები, ქალები.  

 

ამოცანა 7.1 სამოქალაქო ცნობიერების ამაღლება ადამიანის უფლებების,  

სამოქალაქო  თანასწორობისა და ინტეგრაციის  პოლიტიკისა და 

ანტიდისკრიმინაციულ და გენდერული თანასწორობის საკითხებში 

 

ამოცანის პირველ ინდიკატორთან მიმართებაში აღსანიშნავია, რომ სხვადასხვა 

რელევანტური უწყებების ჩართულობით შეინიშნება პოზიტიური ტენდენცია. 

კერძოდ, საქართველოს შინაგან საქმეთა სამინისტრომ ,,ნუ წაართმევ ბავშვობას" 

კამპანიის ფარგლებში შეხვედრები გამართა სკოლების მოსწავლეებთან. 

შეხვედრების მიზანს წარმოადგენდა მოსწავლეების ცნობიერების ამაღლება 

ბავშვთა ქორწინების საზიანო შედეგების, ამ მიმართულებით არსებული 

სამართლებრივი რეგულაციებისა და ბავშვობის ასაკში ქორწინების 

აღმოსაფხვრელად სახელმწიფოსა და საზოგადოების როლის შესახებ. ასევე 

„ქალთა კვირეულის“ ფარგლებში საინფორმაციო შეხვედრები ჩატარდა სამცხე-

ჯავახეთის, კახეთისა და ქვემო ქართლის რეგიონების ადგილობრივ 

მოსახლეობასთან, სადაც ყურადღება გაამახვილეს გენდერული ნიშნით ჩადენილი 

დანაშაულების გამოვლენა-გამოძიების მნიშვნელობასა და აუცილებლობაზე. 

ჯამში ჩატარდა 13 შეხვედრა 1650-მდე ბენეფიციარის ჩართულობით, რაც 2021 

წელთან შედარებით გაზრდილი მაჩვენებელია.  

 

2022 წლის განმავლობაში ეთნიკური უმცირესობებით მჭიდროდ დასახლებული 

მუნიციპალიტეტების ქალთა ოთახებში ეთნიკური უმცირესობების 

წარმომადგენლებისთვის გენდერული თანასწორობის, სოციალურ-ეკონომიკური 

და პოლიტიკური ინტეგრაციისა და გადაწყვეტილების მიღების პროცესში 

მონაწილეობის უზრუნველსაყოფად ჩატარდა 140 - მდე შეხვედრა.  

 

ამოცანის მეორე ინდიკატორთან მიმართებაში აღსანიშნავია, რომ სახელმწიფო 

მინისტრის აპარატის ინიციატივითა და ხელმძღვანელობით ეთნიკური 

უმცირესობების წარმომადგენლებით მჭიდროდ დასახლებული რეგიონებში, მათ 

შორის მუნიციპალური ცენტრებიდან დაშორებულ სოფლებში ინტენსიურ რეჟიმში 

მიმდინარეობდა მოსახლეობასთან შეხვედრები, საინფორმაციო/ცნობიერების 

ამაღლების კამპანიები სხვადასხვა აქტუალური და პრიორიტეტული 

მიმართულებით, რომელიც ამავდროულად მიზნად ისახავდა სამოქალაქო 

თანასწორობისა და ინტეგრაციის პოლიტიკის შესახებ ცნობიერების ამაღლებას. 

სახელმწიფო მინისტრის აპარატის მიერ ჩატარებულ 60-ზე მეტ  შეხვედრაში 3000-

ზე მეტი მოქალაქე მონაწილეობდა. აღნიშნული მიმართულებით საქართველოს 

იუსტიციის სამინისტრომ ჩაატარა ტრენინგები სხვადასხვა თემებზე: „ადამიანის 

ძირითადი უფლებები და თავისუფლებები“, „თანასწორობის უფლება“, „ოჯახში და 

ქალთა მიმართ ძალადობის პრევენცია და რეაგირების მექანიზმები“, „სოციალური 

ქსელი და მასთან დაკავშირებული უფლებები“, „შრომითი უფლებები“ და ლექცია 

თემაზე: „თანასწორობის უფლება“. სსიპ სახელმწიფო ზრუნვისა და ტრეფიკინგის 

მსხვერპლთა და  დაზარალებულთა დახმარების სააგენტოს წარმომადგენლებმა 5 

შეხვედრა გამართეს საქართველოს რეგიონებში, მათ შორის საზღვრისპირა 

სოფლებში. სულ ზემოაღნიშნულ შეხვედრებში მონაწილეობდა 404 ბენეფიციარი.  

 

საანგარიშო პერიოდში, სსიპ ნატოსა და ევროკავშირის შესახებ საინფორმაციო 

ცენტრმა, ეთნიკური უმცირესობების წარმომადგენლებისთვის საქართველოს 

ევროპული და ევრო-ატლანტიკური ინტეგრაციის პროცესის შესახებ 80-მდე 

ღონისძიება გამართა 2600-მდე მოქალაქის მონაწილეობით, აღნიშნული 

მაჩვენებელი მნიშვნელოვნად აღემატება 2021 წლის მაჩვენებელს. ამავე 

პერიოდში სახელმწიფო მინისტრის აპარატის ინიციატივითა და 

ხელმძღვანელობით, ეთნიკური უმცირესობების წარმომადგენლებით მჭიდროდ 

დასახლებულ რეგიონებში, მათ შორის, მუნიციპალური ცენტრებიდან დაშორებულ 

სოფლებში, ინტენსიურ რეჟიმში მიმდინარეობდა მოსახლეობასთან პირისპირ, 

საცხოვრებელ ადგილზე შეხვედრები,  საინფორმაციო და ცნობიერების 

ამაღლების კამპანიები სხვადასხვა აქტუალურ საკითხებზე.  

 

სამომავლოდ დაგეგმილია ანტიდისკრიმინაციული კანონმდებლობის შესახებ 

ტრენინგების ჩატარება სპეციალური პენიტენციური სამსახურის 

თანამშრომლებისთვის, ტრეფიკინგის რისკების, გენდერული თანასწორობისა და 

საქართველოს ევროპული და ევროატლანტიკური ინტეგრაციის პროცესის შესახებ 

საინფორმაციო შეხვედრების ჩატარება. შეხვედრების სამიზნე აუდიტორია 

ეთნიკური უმცირესობებით მჭიდროდ დასახლებული რეგიონების, მუნიციპალური 

ცენტრებიდან დაშორებული სოფლების მოსახლეობა, ასევე ქალები და 

ახალგაზრდები იქნებიან.  

ამოცანა 7. 2 მართლმსაჯულების სისტემისა და სამართალდამცავი ორგანოების 

მექანიზმებზე ხელმისაწვდომობის გაზრდა, ხარისხიანი იურიდიული დახმარების 

უზრუნველყოფა 

 

ამოცანის ინდიკატორთან მიმართებაში, რაც ითვალისწინებს ეთნიკური 

უმცირესობების წარმომადგენლებისთვის ეროვნულ სასამართლოებსა და 

სამართალდამცავ ორგანოებზე ხელმისაწვდომობის გაუმჯობესებას, შეინიშნება 

პროგრესი. შესაბამისი პასუხისმგებელი უწყებების მიერ განხორციელდა 

დაგეგმილი საქმიანობები. საქართველოს იუსტიციის სამინისტროს სსიპ 

„საქართველოს საკანონმდებლო მაცნეს“ მიერ საანგარიშო პერიოდში 

სომხურ/აზერბაიჯანულ ენებზე ითარგმნა შემდეგი 9 აქტი: საქართველოს 

ორგანული კანონი აჭარის ავტონომიური რესპუბლიკის კონსტიტუციის 

დამტკიცების თაობაზე; საქართველოს ორგანული კანონი საქართველოს 

სახელმწიფო სიმბოლოების შესახებ;  საქართველოს კანონი საქართველოს 

სახელმწიფო სიმბოლოების გამოყენების წესის შესახებ; საქართველოს კანონი 

სახელმწიფო მნიშვნელობის სიმბოლოების შესახებ;  საქართველოს ორგანული 

კანონი ნორმატიული აქტების შესახებ; საქართველოს კონსტიტუციური კანონი 

აჭარის ავტონომიური რესპუბლიკის შესახებ; საქართველოს სისხლის სამართლის 

კოდექსი;  საქართველოს სისხლის სამართლის საპროცესო კოდექსი;  

საქართველოს სამოქალაქო კოდექსი (ამ ეტაპზე ნათარგმნია მხოლოდ 

აზერბაიჯანულ ენაზე).  

 

მნიშვნელოვანია, რომ სპეციალური პენიტენციური სამსახურის მიერ 2022 წელს 

დაიბეჭდა და გავრცელდა ბრალდებულ/მსჯავრდებულთა უფლება-მოვალეობების 

თაობაზე ბროშურები. ჯამში გავრცელდა 480 ბროშურა სომხურ, ხოლო 1150 - 

აზერბაიჯანულ ენაზე. 

 

აღსანიშნავია, რომ სახელმწიფო მინისტრის აპარატის ინიციატივითა და 

კოორდინაციით ქვემო ქართლის რეგიონში გაიმართა სახელმწიფო 

პროგრამებისა და სერვისების შესახებ საინფორმაციო კამპანია. კამპანიის 

ფარგლებში საქართველოს ოკუპირებული ტერიტორიებიდან დევნილთა, შრომის, 

ჯანმრთელობისა და სოციალური დაცვის, იუსტიციის, გარემოს დაცვისა და 

სოფლის მეურნეობის, განათლებისა და მეცნიერების, ეკონომიკისა და მდგრადი 

განვითარების, ფინანსთა და სხვა სამინისტროებისა და სსიპ იურიდიული 

დახმარების სამსახურის წარმომადგენლებმა მოსახლეობას მიაწოდეს 

ინფორმაცია უწყებების კომპეტენციაში არსებული სიახლეების, სახელმწიფო 

პროგრამებისა და სერვისების შესახებ. კამპანიის ფარგლებში ჩატარდა 40 

შეხვედრა, რომელშიც მონაწილეობა მიიღო 1500-მდე ბენეფიციარმა.  

 

საქართველოს შინაგან საქმეთა სამინისტრომ დისკრიმინაციის ნიშნით 

შეუწყნარებლობის მოტივით ჩადენილი დანაშაულების წინააღმდეგ ბრძოლის 

აქტუალური საკითხების განხილვისა და ამ მიმართულებით სამართალწარმოების 

ეფექტიანად განხორციელების მიზნით, საპოლიციო დანაყოფების ხელმძღვანელი 

პირებისთვის (15 მენეჯერი) დაგეგმა და განახორციელა ტრენინგი. ჩატარდა 2 

სასწავლო აქტივობა პოლიციის აკადემიაში, გადამზადდა მცხეთა-მთიანეთისა და 

შიდა ქართლის პოლიციის დეპარტამენტების 37 თანამშრომელი. 

 



 

34 
 

2023-2024 წლებში მართლმსაჯულების სისტემასა და სამართალდამცავი 

ორგანოების მექანიზმებზე ეთნიკური უმცირესობების ხელმისაწვდომობის 

გაზრდის მიზნით გაგრძელდება პროექტებისა და ღონისძიებების 

განხორციელება. მათ შორის ეთნიკური უმცირესობების წარმომადგენელთათვის 

აქტუალური საკანონმდებლო აქტების თარგმნა ეთნიკურ უმცირესობათა 

მშობლიურ ენებზე, ბრალდებულ/მსჯავრდებულთა ინფორმირება მათი 

უფლებების შესახებ პენიტენციურ დაწესებულებებში მიღება-განთავსების 

შემთხვევაში, საქართველოს შინაგან საქმეთა სამინისტროს სამართალდამცავი 

ორგანოების წარმომადგენლების გადამზადება დისკრიმინაციის ნიშნით 

შეუწყნარებლობის მოტივით ჩადენილ დანაშაულებთან დაკავშირებით, მოწმისა 

და დაზარალებულის კოორდინატორის სამსახურის საჭიროებისამებრ ჩართვა 

(მშობლიურ ენაზე ინფორმაციის მიწოდება საჭიროების შემთხვევაში) სისხლის 

სამართლის იმ  საქმეებში, რომლებშიც დანაშაული ჩადენილია ეთნიკური ნიშნით. 

აღნიშნული ამოცანით გათვალისწინებული აქტივობების განხორციელების 

პროცესში სამოქმედო გეგმაში გაწერილი მოსალოდნელი რისკ ფაქტორი არ 

დამდგარა.  

 

 

ამოცანა 8.1 სახელმწიფო სოციალურ-ეკონომიკურ პროგრამებში ეთნიკური 

უმცირესობების ჩართულობის გაზრდა 

 

სამოქალაქო თანასწორობისა და ინტეგრაციის სახელმწიფო სტრატეგიის 

სოციალურ-ეკონომიკური ინტეგრაციის პრიორიტეტის ფარგლებში განსაზღვრული 

მიზნები და ამოცანები მოიაზრებს სახელმწიფო სოციალურ-ეკონომიკურ 

პროგრამებში ეთნიკური უმცირესობების ჩართულობის გაზრდას, ეთნიკური 

უმცირესობებით მჭიდროდ დასახლებულ რეგიონებში ინფრასტრუქტურის 

განვითარებას, სოციალურ-ეკონომიკური გაძლიერების მხარდაჭერას.   

დასახული ამოცანების რეალიზების მიზნით, დამტკიცებული გეგმის შესაბამისად,  

ძალისხმევა მიემართა სახელმწიფო პროგრამებსა და სერვისებზე, ასევე 

ინფორმაციაზე ხელმისაწვდომობის გაუმჯობესებაზე, ცნობიერების ამაღლებაზე, 

მეწარმეობის უნარების განვითარებაზე და სხვა.  

 

ამოცანის პირველ ინდიკატორთან მიმართებაში, რაც ითვალისწინებს სოციალურ-

ეკონომიკური პროგრამებისა და სახელმწიფო სერვისების შესახებ ეთნიკური 

უმცირესობების წარმომადგენელთა ინფორმირების მიზნით განხორციელებული 

ღონისძიებებისა და კამპანიების რაოდენობას, ფიქსირდება მზარდი დინამიკა. 

კერძოდ, სახელმწიფო მინისტრის აპარატის ინიციატივითა და კოორდინაციით 

ქვემო ქართლის რეგიონში გაიმართა სახელმწიფო პროგრამებისა და სერვისების 

შესახებ საინფორმაციო კამპანია. კამპანიის ფარგლებში საქართველოს 

ოკუპირებული ტერიტორიებიდან დევნილთა, შრომის, ჯანმრთელობისა და 

სოციალური დაცვის, იუსტიციის, გარემოს დაცვისა და სოფლის მეურნეობის, 

განათლებისა და მეცნიერების, ეკონომიკისა და მდგრადი განვითარების, 

ფინანსთა და სხვა სამინისტროებისა და სსიპ იურიდიული დახმარების სამსახურის 

წარმომადგენლებმა მოსახლეობას მიაწოდეს ინფორმაცია უწყებების 

კომპეტენციაში არსებული სიახლეების, სახელმწიფო პროგრამებისა და 

სერვისების შესახებ. სულ ჩატარდა 40 შეხვედრა, რომელშიც მონაწილეობა მიიღო 

1500-მდე ბენეფიციარმა. 

 

ეთნიკური უმცირესობებით მჭიდროდ დასახლებულ რეგიონებში სოციალური 

პროგრამების გაცნობის მიზნით, საქართველოს ოკუპირებული ტერიტორიებიდან 

დევნილთა, შრომის, ჯანმრთელობისა და სოციალური დაცვის სამინისტრომ 

უზრუნველყო 300-300 არაქართულენოვანი საინფორმაციო ბროშურის 

(აზერბაიჯანულ და სომხურ ენებზე) დაბეჭდვა. სოციალური მომსახურების 

სააგენტოს ვებ-გვერდი ითარგმნა და ხელმისაწვდომი გახდა სომხურ და 

აზერბაიჯანულ ენებზე, რაც მოქალაქეებს  შესაძლებლობას აძლევს მშობლიურ 

ენაზე მიიღონ ინფორმაცია მიზნობრივი სოციალური დახმარების, სახელმწიფო 

პენსიების, სოციალური პაკეტის და სხვა სახელმწიფო გასაცემლების მიღების  

პირობებთან დაკავშირებით. 

 

აღსანიშნავია, რომ საანგარიშო პერიოდში საქართველოს გარემოს დაცვისა და 

სოფლის მეურნეობის სამინისტრომ ეთნიკური უმცირესობებით მჭიდროდ 

დასახლებულ რეგიონებში ჩაატარა 390 საინფორმაციო შეხვედრა სოფლის 

მეურნეობის აქტუალური პროგრამებისა და სერვისების შესახებ. 

 

ამოცანის მეორე ინდიკატორთან მიმართებაში აღინიშნება სრული პროგრესი. 

ეთნიკური უმცირესობებით დასახლებულ მუნიციპალიტეტებში საარსებო 

შემწეობისა და სოციალური პაკეტის მიმღებთა რაოდენობის მაჩვენებელია: 

სამცხე-ჯავახეთი - 3 881 ბენეფიციარი , ქვემო-ქართლი -20 655 ბენეფიციარი. 

პენსია და სოციალური პაკეტი: სამცხე-ჯავახეთი - 38 715 ბენეფიციარი, ქვემო 

ქართლი -  94 621 ბენეფიციარი. 

 

რაც შეეხება მესამე ინდიკატორის შესრულებას, ეთნიკური უმცირესობებით 

მჭიდროდ დასახლებულ რეგიონებში აქტიური (მოქმედი) სტატუსის მქონე ბიზნეს 

სუბიექტების რაოდენობის ზრდა შეიმჩნევა: 2021 წელი: სამცხე-ჯავახეთი - 5 249, 

2022 წელი -  7876;  2021 წელი: ქვემო ქართლი -13 599, 2022 წელი - 15 302. 

 

ამოცანის მეოთხე ინდიკატორის შესრულებაში, აღსანიშნავია შიდა ვიზიტების 

მაჩვენებლის ცვლილება წინა წელთან შედარებით:  ქვემო ქართლი  - კლება -11 %; 

კახეთი - ზრდა + 5.6 %; სამცხე-ჯავახეთი - ზრდა +0.2%. 

ამოცანის მეხუთე ინდიკატორთან მიმართებაში აღსანიშნავია, რომ გრძელდება 

მიკრო გრანტებით ბენეფიციართა დაფინანსება. სსიპ ,,აწარმოე საქართველოში“-

ს მიკრო და მცირე მეწარმეობის ხელშეწყობის პროგრამის ფარგლებში, 2021 წელს 

დაფინანსდა 689 ბენეფიციარი, აქედან 168 ეთნიკური უმცირესობის 

წარმომადგენლებით მჭიდროდ დასახლებული რეგიონებიდან. მათზე გაცემულმა 

თანხამ 3.4 მილიონი ლარი შეადგინა. მიკრო გრანტების პროგრამის ფარგლებში, 

2022 წელს დაფინანსდა 1 308 გამარჯვებული კონკურსანტი, აქედან ეთნიკური 

უმცირესობებით დასახლებულ რეგიონებში - 325 კონკურსანტი, 7.7 მილიონი 

ლარის ოდენობით. შესაბამისად, 2021-2022 წლებში ჯამურად დაფინანსდა 497 

ბენეფიციარი, 11.1 მილიონი ლარის ოდენობის თანხით. 

 

გაგრძელდება სახელმწიფო სერვისებისა და შესაბამისი პროგრამების შესახებ 

ინფორმირებულობის ამაღლებაზე ორიენტირებული აქტივობების 

განხორციელება. კერძოდ, ეთნიკური უმცირესობებით მჭიდროდ დასახლებულ 

რეგიონებში მოსახლეობასთან და ადგილობრივ ფერმერებთან გაიმართება 

საექსტენციო-საკონსულტაციო და საინფორმაციო შეხვედრები სოფლის 

მეურნეობის პროგრამებისა და სერვისების შესახებ. ეთნიკური უმცირესობებით 

მჭიდროდ დასახლებულ რეგიონებში გაგრძელდება მიკრო და მცირე მეწარმეობის 

ხელშეწყობის პროგრამის განხორციელება, აღნიშნული მიმართულებით 

ჩატარდება საინფორმაციო შეხვედრები. ქვემო ქართლის, კახეთისა და სამცხე-

ჯავახეთის რეგიონებში იგეგმება საერთაშორისო პრეს-ტურების, ასევე ტურიზმის 

განვითარების ხელშეწყობის მიზნით ადგილობრივი ტურ-ოპერატორებისთვის 

ინფოტურის ჩატარება. დაგეგმილია დასაქმების ხელშეწყობის სახელმწიფო 

სააგენტოს წარმომადგენლობის გახსნა და  ეთნიკური უმცირესობების ენებზე 

სერვისის მიწოდების უზრუნველყოფა შრომის ბაზრის აქტიური პოლიტიკის 

ზომების განხორციელების მიზნით.   

 

8.2 ეთნიკური უმცირესობებით მჭიდროდ დასახლებულ რეგიონებში 

ინფრასტრუქტურის განვითარება 

 

აღნიშნული ამოცანის პირველ ინდიკატორთან მიმართებაში, რაც უკავშირდება 

ეთნიკური უმცირესობებით მჭიდროდ დასახლებულ რეგიონებში გაზიფიცირებული 

მოსახლეობის მაჩვენებელს, შეიმჩნევა მნიშვნელოვანი პროგრესი. 

გაზიფიცირების პროგრამის ფარგლებში, ეთნიკური უმცირესობებით მჭიდროდ 

დასახლებულ რეგიონებში (ქვემო ქართლი, კახეთი, სამცხე-ჯავახეთი) ბუნებრივი 

გაზის მიწოდების ქსელში ჩართვის საშუალება მიეცა დამატებით 4 015 პოტენციურ 

აბონენტს, მათ შორის: კახეთის რეგიონში - 111 პოტენციურ აბონენტს; სამცხე-

ჯავახეთის რეგიონში - 1 609 პოტენციურ აბონენტს; ქვემო ქართლის რეგიონში - 2 

295 პოტენციურ აბონენტს. პარალელურად, გაზიფიცირების სამშენებლო 

სამუშაოები დაიწყო ქვემო ქართლის 12 დასახლებულ პუნქტში (ჯამში 2 230 

პოტენციური აბონენტი); თეთრიწყაროს მუნიციპალიტეტის 2 სოფელში და წალკის 

მუნიციპალიტეტის 10 სოფელში.  

 

ამოცანის მეორე ინდიკატორთან მიმართებაში, რომელიც ითვალისწინებს 

ეთნიკური უმცირესობებით მჭიდროდ დასახლებულ რეგიონებში, სახელმწიფო 

ინტერნეტიზაციის პროგრამის ფარგლებში, ფართოზოლოვანი ინტერნეტ-

საბითუმო ქსელებით დაფარული დასახლებული პუნქტების რაოდენობის 

მაჩვენებელს, პროგრესი ვერ იზომება, რადგანაც სახელმწიფო ინტერნეტიზაციის 

პროგრამის განხორციელება ეთნიკური უმცირესობებით მჭიდროდ დასახლებულ 

რეგიონებში იგეგმება 2024 წლიდან. 

 

ამოცანის მესამე ინდიკატორთან მიმართებაში აღსანიშნავია, რომ ამ ეტაპზე 

ეთნიკური უმცირესობებით დასახლებულ რეგიონებში სასტუმროების 

რაოდენობის ზრდა 2020 წლის მონაცემებთან შედარებით +92,5%. (შენიშვნა: 

საქართველოში ახალი კორონავირუსის (COVID -19) გავრცელებასთან 

დაკავშირებით, როგორც აღნიშნულ რეგიონებში, ისე მთლიანად საქართველოში 

სასტუმროების გარკვეულმა რაოდენობამ ფუნქციონირება შეაჩერა, პანდემიის 

დასრულების შემდეგ აღნიშნული სასტუმროების ძირითადმა ნაწილმა 

ფუნქციონირება აღადგინა და ასევე დაემატათ ახლად გახსნილი სასტუმროები). 

 

ეთნიკური უმცირესობებით მჭიდროდ დასახლებული რეგიონების მოსახლეობის 

ყოველდღიურ ცხოვრებაზე პოზიტიურად აისახება განხორციელებული 

მრავლობითი ინფრასტრუქტურული პროექტები შიდა გზების, საირიგაციო და 

სასმელი წყლის სისტემების, გარეგანათების რეაბილიტაციის, სკვერებისა და 

გასართობი სივრცეების მოწყობისა და სხვა მიმართულებებით, რაც მომავალშიც 

გაგრძელდება. საანგარიშო პერიოდში, საქართველოს რეგიონული 

განვითარებისა და ინფრასტრუქტურის სამინისტროსა და შესაბამისი ფონდების 

მიერ სამცხე-ჯავახეთის რეგიონში 2022 წლის განმავლობაში დაფინანსდა და 

განხორციელდა 54 ინფრასტრუქტურული პროექტი, ამასთან განხორციელდა 45 კმ. 

გზის და 3 ხიდის რეაბილიტაცია/მშენებლობა, პროექტების ღირებულება ჯამში - 

87,2 მლნ. ლარი. ქვემო-ქართლის რეგიონში 2022 წლის განმავლობაში 

დაფინანსდა და განხორციელდა 69 ინფრასტრუქტურული პროექტი, ამასთან 

განხორციელდა 98 კმ. გზის და 4 ხიდის რეაბილიტაცია/მშენებლობა,  პროექტების 

ღირებულება ჯამში - 300,6 მლნ. ლარი. კახეთის რეგიონში 2022 წლის 

განმავლობაში დაფინანსდა და განხორციელდა 48 ინფრასტრუქტურული პროექტი, 

ამასთან განხორციელდა 72 კმ. გზის და 1 ხიდის რეაბილიტაცია/მშენებლობა,  

პროექტების ღირებულება ჯამში -  84 მლნ. ლარი. 

ამ მიმართულებით გაგრძელდება ეთნიკური უმცირესობებით მჭიდროდ 

დასახლებულ რეგიონებში მცხოვრები მოსახლეობის გაზიფიცირება, 

ფართოზოლოვანი ინფრასტრუქტურის განვითარების სახელმწიფო პროგრამის 

ფარგლებში ფართოზოლოვანი ინტერნეტ ქსელით დაფარვა. საავტომობილო 

გზების/ხიდების, წყალმომარაგების ქსელის, სკოლებისა და საბავშვო ბაღების, 

კულტურული/ტურისტული/სარეკრეაციო ობიექტის მშენებლობა/რეაბილიტაცია 

ქვემო ქართლის, სამცხე-ჯავახეთისა და კახეთის რეგიონებში. 

ამოცანა 8.3 ქალებისა და ახალგაზრდების სოციალურ-ეკონომიკური გაძლიერების 

მხარდაჭერა (ახალგაზრდული პროგრამები, “1+4 სტაჟირება”, ბიზნეს 

ინიციატივების მხარდაჭერა) 

 

ამოცანის პირველ, მეორე, მესამე და მეოთხე ინდიკატორებთან მიმართებაში, რაც 

უკავშირდება ეთნიკური უმცირესობებით მჭიდროდ დასახლებულ რეგიონებში, 

მიკრო გრანტების ფარგლებში დაფინანსებული ახალგაზრდებისა და ქალების 

რაოდენობას, სსიპ ,,აწარმოე საქართველოში“-ს მიკრო და მცირე მეწარმეობის 

ხელშეწყობის პროგრამის ფარგლებში 2022 წელს დაფინანსდა 1 308 

გამარჯვებული კონკურსანტი, აქედან ეთნიკური უმცირესობებით დასახლებულ 

რეგიონებში, 2022 წელს დაფინანსდა 325 კონკურსანტი, 7.7 მლნ ლარის ოდენობით, 

მათგან 86 ახალგაზრდა (2.2 მლნ. ლარის ოდენობით) და 158 ქალი (3.62 მლნ. 

ლარის ოდენობით). 2021-2022 წლებში, ჯამურად დაფინანსდა 493 ბენეფიციარი, 11.1 

მლნ. ლარის ოდენობით, მათგან 129 ახალგაზრდა (3.1 მლნ. ლარის ოდენობით) და 

230 ქალი (4.9 მლნ. ლარის ოდენობით). 

 

ამოცანის მეხუთე ინდიკატორთან მიმართებაში ფიქსირდება მნიშვნელოვანი 

პროგრესი. წლის განმავლობაში ახალგაზრდებს რეგულარულად მიეწოდებოდათ 

ინფორმაცია სხვადასხვა სახელმწიფო სერვისების შესახებ, მათ შორის 

განათლების მიმართულებით არსებული პროგრამებისა და შესაძლებლობების 

მიმართულებით (ე.წ. „1+4 საგანმანათლებლო პროგრამა“; „1+4 სტაჟირების 

პროგრამა“ და სხვა). 

 

აქვე აღსანიშნავია, რომ სახელმწიფო მინისტრის აპარატმა, საქართველოს 

საჯარო სამსახურის ბიუროსთან თანამშრომლობით წლის განმავლობაში ორჯერ 

(გაზაფხული, შემოდგომა) გამოაცხადა სტაჟირების პროგრამა „ქართულ ენაში 

მომზადების საგანმანათლებლო პროგრამით“ (“1+4 პროგრამა”) მოსარგებლე 

პირებისათვის. სტაჟირების პროგრამის მიზანია საქართველოში მცხოვრები 

ეთნიკური უმცირესობების წარმომადგენლებისთვის საჯარო სამსახურის 

საქმიანობის სპეციფიკის გაცნობა, პროფესიული უნარ-ჩვევების განვითარება და 

საბოლოო ჯამში, მათი ჩართულობისა და სამოქალაქო ინტეგრაციის პროცესის 

ხელშეწყობა. 2021-2022 წწ. პროგრამაში ჩართული იყო 85 ბენეფიციარი.  

სახელმწიფო მინისტრის აპარატმა, სსიპ ფინანსთა სამინისტროს 

აკადემიასთან  თანამშრომლობით, ივლისსა და ნოემბერში ეთნიკური 

უმცირესობების წარმომადგენელი ქალებისათვის დაგეგმა და განახორციელა 

ტრენინგ მოდული - „მეწარმეობის პრაქტიკული კურსი - როგორ დავიწყოთ 

ბიზნესი“. 

 

ასევე ჩატარდა რიგი საინფორმაციო შეხვედრები, ტრენინგები, სემინარები, 

გამოფენები კონკრეტული მცირე და სტარტაპ პროექტები განხორციელდა 

ახალგაზრდებისა და ქალებისთვის, რაც ემსახურებოდა მათ სოციალურ-

ეკონომიკურ გაძლიერებას. შედეგად, გაიზარდა პროგრამებში ჩართვის, როგორც 

მსურველთა, ისე პროგრამებით მოსარგებლე პირთა რაოდენობა. 

აღნიშნული მიმართულებით საჯარო სამსახურში ეთნიკური უმცირესობების 

წარმომადგენელი ახალგაზრდების ჩართვის მიზნით განვითარდება და 

გაფართოვდება ე.წ. „1+4 სტაჟირების პროგრამის“ შესაძლებლობები, 

გაგრძელდება საინფორმაციო/ცნობიერების ამაღლების კამპანიები და ისეთი 

პროგრამების განხორციელება, რაც ხელს შეუწყობს ახალგაზრდებისა და ქალების 

სოციალურ-ეკონომიკურ გაძლიერებას. გაგრძელდება ეთნიკური უმცირესობების 

წარმომადგენლებით მჭიდროდ დასახლებულ რეგიონებში, მიკრო და მცირე 

მეწარმეობის ხელშეწყობის პროგრამის განხორციელება, რის ფარგლებშიც 

ახალგაზრდებსა და ქალებს ტრენინგები ჩაუტარდებათ. ასევე ინოვაციური 

მეწარმეობის მიმართულებით განხორციელდება კურსები (როგორ შევქმნათ 

სტარტაპი, პრე-აქსელერატორის პროგრამა, სტარტაპ ინკუბატორი), ინოვაციური 

ბანაკები, კრეათონები, იდეათონები, ჰაკათონები.  

 

ამოცანა 8.4 ეთნიკური უმცირესობების, მათ შორის მცირე ეთნოსების 

პერსონალური მონაცემების დაცვისა და თვითიდენტიფიცირების საფუძველზე 

სტატისტიკური მონაცემების შეგროვების, ანალიზისა და ხელმისაწვდომობის 

გაუმჯობესება 

 

ამოცანის ინდიკატორთან მიმართებაში აღსანიშნავია, რომ გრძელდება 

დისკრიმინაციული მოტივით ჩადენილ დანაშაულებთან დაკავშირებით 

სტატისტიკური ინფორმაციის  დამუშავება. 2020 წლის 23 სექტემბერს 

საქართველოს შინაგან საქმეთა სამინისტროს, გენერალურ პროკურატურას, 

უზენაეს სასამართლოსა და საქართველოს სტატისტიკის ეროვნულ სამსახურს 

(საქსტატი) შორის, დისკრიმინაციის ნიშნით შეუწყნარებლობის მოტივით 

ჩადენილი დანაშაულის შესახებ მონაცემთა ერთიანი სისტემის შესაქმნელად 

გაფორმებული თანამშრომლობის მემორანდუმის ფარგლებში მიმდინარეობს 

მონაცემთა შეგროვება, რომელიც ეფუძნება ახალ ერთიან მეთოდოლოგიას. 

დისკრიმინაციის ნიშნით შეუწყნარებლობის მოტივით ჩადენილი დანაშაულის 

სტატისტიკის წარმოებისა და ერთიანი ანგარიშის გამოცემის შესახებ 

თანამშრომლობის მემორანდუმი და სეგრეგირებული სტატისტიკური მონაცემები 

ქართულ და ინგლისურ ენებზე, საჯაროდ ხელმისაწვდომია ყველა 

დაინტერესებული პირისთვის სტატისტიკის ეროვნული სამსახურის ვებ-გვერდზე. 

მემორანდუმით გათვალისწინებულია უწყებების ანგარიშვალდებულება 

ერთმანეთის მიმართ ინფორმაციის გაზიარების თაობაზე. აღნიშნული მიდგომა 

შეესაბამება ადამიანის უფლებებისა და თანასწორობის სფეროში არსებულ შიდა 

სახელმწიფოებრივ და საერთაშორისო სტანდარტებს, პასუხობს თანამედროვე 

გამოწვევებსა და ემსახურება აღნიშნულ სფეროში არსებული პრობლემების 

გადაწყვეტას. არსებული მემორანდუმის მეშვეობით ყველა დაინტერესებულ პირს 

საშუალება აქვს გაეცნოს დისკრიმინაციის ნიშნით შეუწყნარებლობის მოტივით 

ჩადენილი დანაშაულის ერთიან, სეგრეგირებულ მონაცემებს. 2021 წლის 

დისკრიმინაციის ნიშნით შეუწყნარებლობის მოტივით ჩადენილი დანაშაულის 

ერთიანი სტატისტიკა ხელმისაწვდომია შემდეგ ბმულზე: 

https://www.geostat.ge/media/43558/diskriminaciis-niSniT_2021.pdf; 2022 წლის 

სტატისტიკა ხელმისაწვდომია ბმულზე: https://www.geostat.ge/media/51679/ 

diskriminacia_2022.pdf. 

 

აღსანიშნავია, რომ სამომავლოდ საქართველოს შინაგან საქმეთა სამინისტრო 

გააგრძელებს დისკრიმინაციული ნიშნით ჩადენილ დანაშაულთა სტატისტიკის 

წარმოებას. 

 

მნიშვნელოვანია, რომ აღნიშნული ამოცანით გათვალისწინებული აქტივობების 

განხორციელების პროცესში სამოქმედო გეგმაში გაწერილი მოსალოდნელი რისკ 

ფაქტორი არ დამდგარა.  

 

ამოცანა 9.1 ეთნიკური უმცირესობების წარმომადგენელთა კულტურული 

მემკვიდრეობის შენარჩუნების ხელშეწყობა და პოპულარიზაცია 

 

ამოცანის პირველ ინდიკატორთან მიმართებაში აღსანიშნავია, რომ კულტურის 

ძეგლების აღწერის კუთხით გაგრძელდა საქმიანობა, მონაცემთა ბაზაში დაზუსტდა 

რამოდენიმე მეჩეთის ადგილმდებარეობა.   

 

ამოცანის მეორე ინდიკატორთან მიმართებაში, რაც ითვალისწინებს ეთნიკური 

უმცირესობების წარმომადგენელთა თეატრებისა და მუზეუმების მხარდაჭერას, 

ფიქსირდება  მდგრადი პროგრესი. მნიშვნელოვანი იყო სახელმწიფოს ფინანსური 

მხარდაჭერა თეატრების (თბილისის პეტროს ადამიანის სახელობის სომხური 

დრამატული თეატრი, ჰეიდარ ალიევის სახელობის თბილისის აზერბაიჯანული 

სახელმწიფო დრამატული თეატრი, გრიბოედოვის სახელობის თბილისის რუსული 

დრამატული თეატრი) – 1.989.000.00 ლარი. აღსანიშნავია, რომ სომხურმა თეატრმა 

https://www.geostat.ge/media/51679/%20diskriminacia_2022.pdf
https://www.geostat.ge/media/51679/%20diskriminacia_2022.pdf

6 ადმინისტრაციულ პუნქტში განახორციელა რეგიონული საგასტროლო ტურნე, 

აზერბაიჯანულმა თეატრმა დადგა 2 ახალი სპექტაკლი, გრიბოედოვის თეატრი 

სისტემატურად წარმოადგენდა საპრემიერო და რეპერტუარში არსებულ 

სპექტაკლებს. მუზეუმების (სსიპ მირზა-ფათალი ახუნდოვის სახელობის 

აზერბაიჯანული კულტურის მუზეუმი; სსიპ სმირნოვების მუზეუმი; სსიპ დავით 

ბააზოვის სახელობის საქართველოს ებრაელთა და ქართულ-ებრაულ 

ურთიერთობათა  ისტორიის მუზეუმი) დაფინანსებამ შეადგინა 272.000.00 ლარი. 

წლის განმავლობაში დაიგეგმა და განხორციელდა 20-მდე გამოფენა და 40-მდე 

საგანმანათლებლო პროგრამა. 

 

აღსანიშნავია, რომ საანგარიშო პერიოდში 2021 წელთან შედარებით აღინიშნება 

თვალსაჩინო პროგრესი ეთნიკური უმცირესობების წარმომადგენლების სახალხო 

დღესასწაულების აღნიშვნის კუთხით. ჯამში  სამივე რეგიონში გაიმართა 20-მდე 

მასშტაბური ხასიათის სახალხო დღესასწაული, რომელშიც მონაწილეობა მიიღო 

19 000-მდე მოქალაქემ. 

 

გაგრძელდება სხვადასხვა ეთნიკური ჯგუფის კულტურული მემკვიდრეობის 

ძეგლების აღრიცხვა და ერთიან საინფორმაციო ბაზაში განთავსება. ასევე 

კულტურული მემკვიდრეობის შენარჩუნება, წარმოჩენასა და პოპულარიზაციაზე 

ორიენტირებული აქტივობების განხორციელება, მათ შორის თეატრებისა და 

მუზეუმების მხარდაჭერა. 

 

ამოცანა 9.2 კულტურული მრავალფეროვნების შესახებ ცნობიერების ამაღლება და 

კულტურათაშორისი დიალოგის ხელშეწყობა (მულტიკულტურული და 

ინტერკულტურული აქტივობები, სახელოვნებო და სპორტული ღონისძიებები, 

ეთნიკური ფოლკლორის, ტრადიციებისა და წეს-ჩვეულებების პოპულარიზაცია) 

 

ამოცანის პირველ და მეორე ინდიკატორებთან მიმართებაში აღინიშნება 

პროგრესი. კულტურული მრავალფეროვნების შესახებ ინფორმირებისა და 

კულტურათაშორისი დიალოგის გაუმჯობესების თვალსაზრისით შესაბამისმა 

უწყებებმა განახორციელეს მნიშვნელოვანი აქტივობები, როგორც თბილისსა და 

ბათუმში, ისე ეთნიკური უმცირესობებით მჭიდროდ დასახლებული რეგიონების 

მუნიციპალიტეტებში. საქართველოს პარლამენტის ეროვნული ბიბლიოთეკის 

მიერ წიგნადი ფონდით შეივსო ქვემო ბოლნისისა და ქუთლიარის, მოლაოღლის, 

ბაიდარის, ვახტანგისის, იორმუღანლოსა და ქ. ნინოწმინდის სკოლების 

ბიბლიოთეკები. კულტურათაშორისი დიალოგის ხელშეწყობის მიზნით 

განხორციელდა მასშტაბური ღონისძიებები, მათ შორის კონკურსები, გამოფენები, 

მუსიკალური ფესტივალები, ლიტერატურული საღამოები. კულტურული 

მრავალფეროვნების შესახებ ცნობიერების ამაღლებისა და კულტურათაშორისი 

დიალოგის ხელშეწყობის მიზნით ქვემო ქართლის რეგიონის, ბოლნისისა და 

მარნეულის მუნიციპალიტეტში ჩატარდა 20 - მდე კულტურულ-საგანმანათლებლო 

ღონისძიება (5000-ზე მეტი ბენეფიციარი). მათ შორის სომეხი მწერლისა და 

საზოგადო მოღვაწის ღ. აღაიანის იუბილე, ნოვრუზ-ბაირამი, თოჯინების თეატრის 

სპექტაკლის ჩვენება, მულტი-ეთნიკური ფესტივალი ,,შინ’’, საერთაშორისო 

მუსიკალური ფესტივალი „ერთიანი კავკასია“ – „ONE CAUCASUS”, გამოფენები და 

მრავალი სხვა. სამცხე - ჯავახეთის რეგიონში ჩატარდა 235 ღონისძიება, რომელშიც 

აქტიურად მონაწილეობდნენ ეთნიკური უმცირესობის წარმომადგენლები, 

კერძოდ: ახალციხის მუნიციპალიტეტში ჩატარდა 108 სხვადასხვა სახის 

კულტურული ღონისძიება, მათ შორის: მუსიკალური ფესტივალები, კონცერტები, 

კონკურსები, მხატვართა გამოფენები, სპექტაკლები, პოეზიის საღამოები, 

ფოლკლორის ეროვნული ფესტივალის რეგიონული ტური და სხვა ახალქალაქის 

მუნიციპალიტეტში გაიმართა - 55 ღონისძიება, მათ შორის: დედაენის დღე, 

გამოფენები, კლასიკური მუსიკის ფესტივალი და სხვა. ნინოწმინდის 

მუნიციპალიტეტში გაიმართა - 72 ღონისძიება, მათ შორის: ფესტივალები, 

კლასიკური მუსიკისა და შემოქმედებითი საღამოები, თეატრალური ფესტივალი, 

სპექტაკლების ჩვენებები და სხვა. კახეთის რეგიონის საგარეჯოს 

მუნიციპალიტეტის (500 მეტი ბენეფიციარი) მიერ მოეწყო ეთნიკური 

უმცირესობების ახალგაზრდების ნახატების გამოფენა, სხვადასხვა ფილმების 

ჩვენება და დისკუსია, სახალხო დღესასწაულები. საქართველოს კულტურის, 

სპორტისა და ახალგაზრდობის სამინისტრომ განახორციელა 20-მდე ღონისძიება, 

კერძოდ სპექტაკლები, კონცერტები, გამოფენები, კონკურსები, საღამოები, 

ლექცია-სემინარები, გამოიცა ფოტო-პუბლიკაციები.  

 

აღსანიშნავია, რომ გასულ წლებში პანდემიით გამოწვეული შეზღუდვების მოხსნის 

შემდეგ კულტურული მრავალფეროვნების მიმართულებით განხორციელდა 300-

მდე მასშტაბური ღონისძიება. 

 

2023-2024 წლებში ეთნიკური უმცირესობებით მჭიდროდ დასახლებულ 

რეგიონებში გაგრძელდება ეთნიკურ უმცირესობათა სხვადასხვა სახალხო, 

კულტურული და რელიგიური დღესასწაულების აღნიშვნა, ასევე საქართველოს 

ტრადიციული დღესასწაულების, ლიტერატურული საღამოების და სპორტული 

აქტივობების მოწყობა. ფესტივალების, კამპანიების, გამოფენების, 

ახალგაზრდული ბანაკების გამართვა/მოწყობა, წიგნადი ფონდის შევსების 

მიზნით მუნიციპალიტეტების არაქართულენოვანი სკოლების დახმარება და ა.შ. 

ასევე გაგრძელდება საქართველოს კულტურის, სპორტისა და ახალგაზრდობის 

სამინისტროს მიერ ორგანიზაციების/ფიზიკური პირების დაფინანსება 

კულტურული პროექტებისა და ღონისძიებების განხორციელების მიზნით.   

აღნიშნული ამოცანით გათვალისწინებული აქტივობების განხორციელების 

პროცესში სამოქმედო გეგმით მოსალოდნელი რისკ ფაქტორი არ დამდგარა. 

ამოცანა 9.3 მასობრივი ინტერკულტურული სპორტისა და მულტიკულტურალიზმის  

მხარდაჭერა და შესაბამისი სივრცეების/ინფრასტრუქტურის განვითარება 

 

ამოცანის ინდიკატორთან მიმართებაში აღსანიშნავია, რომ სამცხე-ჯავახეთის 

რეგიონში ჩატარებულ 100 - ზე მეტ სპორტულ ღონისძიებაში მონაწილეობდა 

ეთნიკური უმცირესობის 2500-ზე მეტი წარმომადგენელი. ა(ა)იპ ბათუმის 

სპორტული ცენტრის მიერ გაიმართა 3 საინფორმაციო შეხვედრა, სპორტულ 

კლუბებში გაწევრიანდა 60-ზე მეტი ეთნიკური უმცირესობის წარმომადგენელი 

ბავშვი, ხოლო ქვემო ქართლის რეგიონში ჩატარდა 30-მდე ღონისძიება, 5000 

ბენეფიციარის მონაწილეობით. აღნიშნული აქტივობები მიზნად ისახავდა 

ახალგაზრდების სპორტულ ცხოვრებაში აქტიური ჩართულობისა და  ჯანსაღი 

ცხოვრების წესის პოპულარიზაციას.   

 

აღსანიშნავია, რომ გასულ წლებში პანდემიით გამოწვეული შეზღუდვების მოხსნის 

შემდეგ სპორტული ღონისძიებების განხორციელების მიმართულებით ჩატარდა 

მრავალი აქტივობა. 

 

სამომავლოდ გაგრძელდება ეთნიკური უმცირესობებით მჭიდროდ დასახლებულ 

რეგიონებში სხვადასხვა სახის სპორტული აქტივობების/შეჯიბრებების გამართვა 

და ეთნიკურ უმცირესობათა ჩართულობის ხელშეწყობა/მხარდაჭერა. 

 

აღნიშნული ამოცანით გათვალისწინებული აქტივობების განხორციელების 

პროცესში სამოქმედო გეგმაში გაწერილი  მოსალოდნელი რისკ ფაქტორი არ 

დამდგარა.  

 

გამოწვევები და რეკომენდაციები  

 

2021-2030 წლების სამოქალაქო თანასწორობისა და ინტეგრაციის სახელმწიფო 

სტრატეგია ეფუძნება საქართველოში მცხოვრები ეთნიკური უმცირესობების 

მიმართ ბოლო წლებში სამოქალაქო თანასწორობისა და ინტეგრაციის კუთხით 

განხორციელებულ მრავალგანზომილებიან პოლიტიკასა და  ჩატარებულ უამრავ 

აქტივობას, შესაბამისად   მიღწეულ შედეგებსა და დადებით დინამიკას. 

მნიშვნელოვნად მიიჩნევს რა არსებულ გამოწვევებსა და საქართველოსთან 

მიმართებით სხვადასხვა საერთაშორისო ორგანიზაციების მიერ გამოქვეყნებულ 

დასკვნებსა  და ადგილობრივი არასამთავრობო ორგანიზაციების მიერ 

ჩატარებული კვლევების შედეგებს, ითვალისწინებს აღნიშნული შეფასებების 

ფარგლებში წარმოდგენილ რეკომენდაციებსა და წინადადებებს. 

საანგარიშო პერიოდის განმავლობაში პრიორიტეტად დარჩა ბოლო წლებში 

მსოფლიოში გავრცელებული ვირუსული ინფექციებით გამოწვეული კრიზისის 

აღმოფხვრასთან დაკავშირებული ზოგიერთი ღონისძიების გაგრძელება, 

რომელიც გამოიხატებოდა   მოქალაქეების ჯანმრთელობაზე უწყვეტ ზრუნვასა და 

ჯერ კიდევ არსებული ეკონომიკური სიძნელეების  დაძლევაში.  

 

მნიშვნელოვან ამოცანად კვლავ რჩება ეთნიკური უმცირესობების ეფექტური 

ჩართვის გაზრდა/გაუმჯობესება ქვეყნის პოლიტიკურ, ეკონომიკურ და 

საზოგადოებრივ ცხოვრებაში, რაც დიდწილად გამოწვეულია ეთნიკური 

უმცირესობებით მჭიდროდ დასახლებულ რეგიონებში სახელმწიფო ენის 

არასათანადო ცოდნით. აღნიშნული მიმართულებით წარმოდგენილი 

რეკომენდაციები მოიცავს სახელმწიფო ენის სწავლების გაძლიერებას 

სხვადასხვა მექანიზმების ეფექტიანი განხორციელების გზით,  ეთნიკური 

უმცირესობებით მჭიდროდ დასახლებული მუნიციპალიტეტების დონეზე ქართული 

ენის  პოპულარიზაციასა და მისი ცოდნის აუცილებლობის უფრო მასშტაბურად 

წარმოჩენას. ასევე, მნიშვნელოვანია სხვადასხვა  პროგრამების მასშტაბების 

გაფართოებისა და ხარისხის გაუმჯობესების მიზნით უფრო ეფექტური 

ინტერვენციების გამოყენება, რაც მრავალ ფაქტორთან არის დაკავშირებული 

(პროგრამები, რესურსები, პედაგოგები, გეოგრაფიული ხელმისაწვდომობა და 

სხვა). 

 

ჯერ კიდევ გამოწვევად რჩება სრულად უზრუნველყოფილი  ხარისხიან 

განათლებაზე ჯეროვანი ხელმისაწვდომობა, რაც ითვალისწინებს სასწავლო 

მასალების გაუმჯობესების, პედაგოგ-მასწავლებლების გადამზადების, 

ინოვაციური ბილინგვური მოდელის დანერგვისა და ამოქმედების საჭიროებას, 

ასევე, განათლების სკოლამდელ და დაწყებით საფეხურზე ინტეგრაციის 

გაძლიერებას, ტრანზიციის უფრო ეფექტიანი მექანიზმების შექმნას და სხვა. 

 

მნიშვნელოვანია განათლების კომპონენტის, აღზრდისა და ზრუნვის სერვისების 

გაუმჯობესება სკოლამდელ დაწესებულებებში. ასევე,  საბავშვო ბაღებსა და სხვა 

სკოლამდელი აღზრდის დაწესებულებებში, სასკოლო მზაობის პროგრამის 

ფარგლებში სხვადასხვა  ინოვაციური მეთოდების რეალიზება რაც თავის მხრივ, 

ხელს შეუწყობს მოზარდების მოტივაციის ამაღლებას, ზოგადი განათლებისთვის 

მზაობას და დადებით ზეგავლენას მოახდენს  მათ შემდგომ განვითარებაზე. 

 

იკვეთება სასწავლო და მეთოდური მასალების შექმნისა და ეთნიკურ 

უმცირესობათა მშობლიურ ენებზე თარგმნის, სკოლამდელი განათლების 

აღმზრდელ-მასწავლებლების მომზადება-გადამზადების  უფრო მაღალი ხარისხში 

აყვანის საჭიროება  და ტემპის დაჩქარება, პროფესიული განვითარების 

მიმართულებით სხვადასხვა მეთოდებისა და მექანიზმების გაძლიერების, 

ქმედითი ნაბიჯების დროულად გადადგმის  უზრუნველყოფა.  

 

ქვეყანაში თანასწორობის პრინციპების ეფექტიანი რეალიზებისთვის არსებით 

საკითხს წარმოადგენს, სამოქალაქო საზოგადოებასა და არსებულ სოციუმში, 

თანაბარი საარჩევნო გარემოს განმტკიცება და ეთნიკური უმცირესობების 

მხრიდან გაცნობიერებული არჩევანის გაკეთების ხელშეწყობის კუთხით მათი 

ცნობიერების ამაღლება.  ცენტრალურ და თვითმმართველ სტრუქტურებში 

ეთნიკური უმცირესობების წარმომადგენლობის მონაწილეობის გაზრდის მიზნით, 

მნიშვნელოვანია საზოგადოების ინფორმირება და მიზანმიმართული 

საგანმანათლებლო საქმიანობა სამართლებრივი, სხვა უფლებების თაობაზე.  

 

საქართველოში მცხოვრები ეთნიკური უმცირესობებისთვის თანაბარუფლებიანი 

და თანასწორი გარემოს შექმნა, საზოგადოებრივ საქმიანობაში მაქსიმალური და 

ეფექტური ჩართულობა, მათი უფლებების დაცვა და  სრულრყოფილი  სამოქალაქო 

ინტეგრაციის უზრუნველყოფა მნიშველოვანწილად განპირობებულია სამოქმედო 

გეგმის შესრულების ეფექტიანი მონიტორინგის და შეფასების ფარგლებში 

გამოვლენილ ჯერ კიდევ არსებულ  გამოწვევებსა და მოქალაქეთა საჭიროებებზე 

დროულ და ადეკვატურ რეაგირებაზე, რაც მთლიანობაში  ხელს შეუწყობს ქვეყნის 

დემოკრატიულ განვითარებას.  


